
Útdráttur	  

Þetta	  verkefni	  er	  lagt	  fram	  til	  B.Ed.	  gráðu	  í	  grunnskólakennarafræði	  við	  Menntavísindasvið	  

Háskóla	  Íslands.	  Markmiðið	  með	  þessu	  verkefni	  er	  að	  skoða	  hvað	  útikennsla	  felur	  í	  sér	  og	  

hvers	  vegna	  talið	  er	  að	  hún	  sé	  góður	  kostur	  á	  yngsta	  stigi	  grunnskóla.	  Útikennsla	  er	  sú	  

kennsla	  sem	  á	  sér	  stað	  utan	  skólastofunnar	  í	  náttúrulegu	  eða	  manngerðu	  umhverfi.	  Farið	  

verður	  í	  fræðilegar	  skilgreiningar	  á	  hugtakinu	  og	  ákvæði	  um	  útikennslu	  í	  núgildandi	  

aðalnámskrá	  grunnskóla	  frá	  árinu	  2011.	  Fjallað	  verður	  um	  námskenningar	  nokkurra	  

fræðimanna	  og	  hvernig	  þær	  styðja	  við	  útikennslu.	  Einnig	  verður	  fjallað	  um	  hlutverk	  

kennarans	  í	  útikennslu	  og	  hvernig	  er	  best	  að	  skipuleggja	  þess	  háttar	  kennslu	  hvað	  varðar	  

námsumhverfi,	  námsefni	  og	  námsmat.	  Loks	  verður	  ræddur	  ávinningur	  og	  hindranir	  í	  

útikennslu	  ásamt	  kostum	  hennar	  og	  göllum.	  	  

Þessi	  ritgerð	  er	  lokaverkefni	  mitt	  til	  B.Ed.	  gráðu	  í	  grunnskólakennarafræði	  við	  

Menntavísindasvið	  Háskóla	  Íslands.	  Fyrst	  og	  fremst	  vil	  ég	  þakka	  leiðbeinanda	  mínum,	  

Kristínu	  Norðdahl,	  fyrir	  frábærar	  leiðbeiningar	  og	  aðstoð	  við	  gerð	  verkefnisins.	  Einnig	  vil	  

ég	  þakka	  fjölskyldu	  minni	  fyrir	  alla	  hjálpina	  við	  yfirlestur	  og	  aðra	  aðstoð.	  

	  

Þetta	  lokaverkefni	  er	  samið	  af	  mér	  undirritaðri.	  Ég	  hef	  kynnt	  mér	  Siðareglur	  Háskóla	  

Íslands	  (2003,	  7.	  nóvember)	  og	  fylgt	  þeim	  samkvæmt	  bestu	  vitund.	  Ég	  vísa	  til	  alls	  efnis	  

sem	  ég	  hef	  sótt	  til	  annarra	  eða	  fyrri	  eigin	  verka,	  hvort	  sem	  um	  er	  að	  ræða	  ábendingar,	  

myndir,	  efni	  eða	  orðalag.	  Ég	  þakka	  öllum	  sem	  lagt	  hafa	  mér	  lið	  með	  einum	  eða	  öðrum	  

hætti	  en	  ber	  sjálf	  ábyrgð	  á	  því	  sem	  missagt	  kann	  að	  vera.	  Þetta	  staðfesti	  ég	  með	  

undirskrift	  minni.	  

1 Inngangur	  	  

Ég	  kynntist	  útikennslu	  fyrst	  í	  mínu	  kennaranámi	  og	  fannst	  mér	  þetta	  strax	  vera	  

skemmtileg	  og	  árangursrík	  leið	  til	  að	  ná	  til	  nemenda.	  Ég	  hef	  áhuga	  á	  því	  að	  nýta	  mér	  þessa	  

leið	  í	  starfi	  mínu	  í	  framtíðinni	  og	  því	  ákvað	  ég	  að	  kynna	  mér	  hana	  enn	  betur	  og	  skrifa	  um	  

hana	  í	  lokaverkefni	  mínu.	  

Útikennsla	  býður	  upp	  á	  marga	  möguleika	  í	  kennslu	  og	  hægt	  er	  að	  nota	  hana	  í	  flestum	  

námsgreinum.	  Nemendur	  fá	  tækifæri	  til	  að	  dýpka	  þekkingu	  sína	  á	  námsefninu	  með	  því	  að	  

fara	  út	  fyrir	  veggi	  skólastofunnar	  og	  upplifa	  námsþætti	  í	  reynd	  en	  ekki	  bara	  í	  bók.	  

Námsefnið	  er	  tengt	  við	  það	  umhverfi	  sem	  nemendur	  lifa	  í	  og	  þannig	  finna	  þeir	  aukinn	  

tilgang	  með	  námi	  sínu.	  Fyrir	  utan	  að	  dýpka	  þekkingu	  nemenda	  á	  ákveðnum	  

viðfangsefnum	  þjálfar	  útikennsla	  margskonar	  aðra	  færni.	  Sem	  dæmi	  má	  nefna	  líkamlega	  

færni	  og	  samskiptahæfileika,	  en	  nemendur	  vinna	  í	  nánum	  tengslum	  við	  hvern	  annan	  og	  

kennarann	  og	  eru	  umræður	  stór	  þáttur	  í	  útikennslu.	  Einnig	  getur	  útikennsla	  aukið	  sjálfsálit	  

nemenda	  en	  í	  henni	  komast	  þeir	  oft	  að	  því	  hvers	  þeir	  eru	  megnugir	  og	  sjálfstraustið	  eykst.	  

Markmiðið	  með	  þessu	  verkefni	  er	  að	  skoða	  hvað	  útikennsla	  felur	  í	  sér	  og	  hvers	  vegna	  

talið	  er	  að	  hún	  sé	  góður	  kostur	  á	  yngsta	  stigi	  grunnskóla.	  Í	  ritgerðinni	  verður	  gerð	  grein	  

fyrir	  fræðilegum	  skilgreiningum	  á	  útikennslu	  og	  hvernig	  ákvæði	  eru	  um	  hana	  í	  núverandi	  

Aðalnámskrá	  frá	  árinu	  2011.	  Fjallað	  verður	  um	  námskenningar	  nokkurra	  fræðimanna	  og	  

hvernig	  þær	  styðja	  við	  útikennslu.	  Einnig	  verður	  fjallað	  um	  hlutverk	  kennarans	  í	  útikennslu	  

og	  hvernig	  er	  best	  að	  skipuleggja	  þess	  háttar	  kennslu	  hvað	  varðar	  námsumhverfi,	  

námsefni	  og	  námsmat.	  Loks	  verður	  ræddur	  ávinningur	  og	  hindranir	  í	  útikennslu,	  ásamt	  

kostum	  hennar	  og	  göllum.	  	  

2 Útikennsla	  

Í	  þessum	  kafla	  verður	  fjallað	  um	  fræðilegar	  skilgreiningar	  á	  útikennslu.	  Einnig	  verður	  

umfjöllunin	  tengd	  við	  núgildandi	  Aðalnámskrá	  grunnskóla	  (2011)	  og	  hvað	  þar	  er	  sagt	  um	  

mikilvægi	  útikennslu	  í	  skólastarfi.	  	  

2.1 	  Skilgreining	  á	  útikennslu	  

Eins	  og	  með	  margt	  annað	  eru	  til	  fleiri	  en	  ein	  skilgreining	  á	  því	  hvað	  hugtakið	  útikennsla	  

stendur	  fyrir.	  Það	  er	  þó	  yfirleitt	  notað	  sem	  skilgreining	  á	  þeirri	  kennslu	  sem	  á	  sér	  stað	  utan	  

skólastofunnar,	  eða	  þess	  svæðis	  sem	  börnin	  eru	  vön	  að	  læra	  í.	  Þar	  getur	  bæði	  verið	  um	  að	  

ræða	  svæði	  utandyra	  í	  villtri	  náttúru,	  svo	  sem	  skóg	  en	  einnig	  getur	  útikennsla	  átt	  sér	  stað	  í	  

manngerðu	  umhverfi,	  til	  dæmis	  á	  söfnum	  (Kristín	  Norðdahl	  og	  Gunnhildur	  Óskarsdóttir,	  

2010,	  bls.	  2).	  Norski	  fræðimaðurinn	  Arne	  Nikolaisen	  Jordet	  segir	  útikennslu	  vera	  það	  

þegar	  skólastarfið	  er	  reglulega	  flutt	  út	  fyrir	  veggi	  skólans	  í	  nærumhverfi	  nemenda	  og	  

verkefni	  unnin	  þar.	  Útikennslu	  er	  auðvelt	  að	  nota	  í	  hvaða	  skóla	  sem	  er	  svo	  lengi	  sem	  hún	  

er	  löguð	  að	  umhverfinu	  og	  útfærð	  með	  tilliti	  til	  þarfa	  hvers	  og	  eins.	  Í	  náttúrunni	  fá	  

nemendur	  tækifæri	  til	  að	  læra	  um	  raunveruleikann	  í	  raunveruleikanum;	  náttúruna	  í	  

náttúrunni	  og	  samfélagið	  í	  samfélaginu	  (Jordet,	  1998,	  bls.	  9	  og	  24).	  Sem	  dæmi	  um	  

fræðslustarf	  sem	  getur	  flokkast	  undir	  útikennslu	  eru	  vettvangsferðir,	  leikur	  utandyra,	  

umhverfismennt,	  landbúnaðarfræðsla	  og	  fleira	  (Rickinson	  o.fl.,	  2004,	  bls.	  15).	  Í	  

umræðunni	  heyrist	  bæði	  talað	  um	  útinám	  og	  útikennslu.	  Munurinn	  á	  þessum	  hugtökum	  

er	  sá,	  að	  þegar	  talað	  er	  um	  útikennslu	  er	  átt	  við	  það	  starf	  sem	  kennarinn	  vinnur	  en	  útinám	  

á	  við	  um	  það	  starf	  sem	  nemandinn	  vinnur	  (Kristín	  Norðdahl,	  2013,	  bls.	  117).	  

Þó	  svo	  að	  útikennsla	  sé	  tiltölulega	  nýtt	  fyrirbæri	  á	  hún	  sér	  langa	  og	  ríka	  sögu.	  Sem	  

dæmi	  má	  nefna	  fræðimennina	  Jean-‐Jacques	  Rousseau	  (1712-‐1778)	  og	  Johann	  Heinrich	  

Pestalozzi	  (1746-‐1827)	  en	  þeir	  trúðu	  því	  að	  nám	  væri	  skilvirkast	  ef	  það	  færi	  fram	  í	  	  

gegnum	  beina	  reynslu	  (Gilbertson	  o.fl.,	  2006,	  bls.	  11).	  En	  útikennsla	  snýst	  einmitt	  um	  það	  

að	  læra	  með	  því	  að	  framkvæma	  og	  nýta	  reynslu	  sína	  til	  náms.	  Nemendur	  eru	  úti	  í	  

náttúrunni	  að	  læra	  um	  hana	  og	  upplifa	  viðfangsefnið	  frá	  fyrstu	  hendi,	  sem	  er	  æskilegra	  en	  

að	  sitja	  innandyra	  og	  einfaldlega	  tala	  um	  viðfangsefnið	  (Gilbertson	  o.fl.,	  2006,	  bls.	  6).	  

Hugmyndafræðin	  sem	  útikennsla	  er	  byggð	  á	  er	  að	  einhverju	  leyti	  komin	  frá	  þeim	  

tíma	  þegar	  unga	  fólkið	  lærði	  af	  þeim	  sem	  eldri	  voru	  með	  því	  að	  taka	  virkan	  þátt	  í	  leik	  og	  

starfi.	  Á	  þeim	  tímum	  var	  daglegt	  líf	  mikið	  streð	  og	  krafðist	  það	  oft	  mikillar	  útsjónarsemi,	  

þar	  sem	  þróuð	  verkfæri	  og	  efniviður	  voru	  af	  skornum	  skammti.	  Unga	  fólkið	  fékk	  ekki	  

einungis	  fyrirmæli	  um	  það	  hvernig	  þau	  áttu	  að	  framkvæma	  verkefnin,	  heldur	  tók	  það	  þátt	  

í	  þeim	  störfum	  sem	  fyrir	  lágu	  og	  lærðu	  þannig	  við	  raunverulegar	  aðstæður	  í	  eðlilegu	  

umhverfi	  sínu	  (Ann-‐Helen	  Odberg,	  2010,	  bls.	  59).	  

L.	  B.	  Sharp	  er	  einn	  fyrsti	  talsmaður	  útikennslu	  eins	  og	  við	  þekkjum	  hana	  í	  dag.	  Árið	  

1947	  setti	  hann	  fram	  hugmyndir	  um	  að	  það	  nám	  sem	  hentaði	  best	  að	  læra	  innan	  veggja	  

skólastofunnar	  ætti	  að	  vera	  kennt	  þar,	  en	  það	  nám	  sem	  hentaði	  best	  að	  læra	  í	  gegnum	  

reynslu	  og	  beina	  upplifun	  í	  raunverulegum	  aðstæðum	  ætti	  að	  vera	  kennt	  utandyra	  

(Gilbertson	  o.fl.,	  2006,	  bls.	  11).	  

Í	  bókinni	  Outdoor	  Education	  eftir	  Gilbertson	  o.fl.	  (2006)	  kemur	  fram	  hvernig	  

maður	  að	  nafni	  Priest	  skilgreinir	  útikennslu.	  Priest	  telur	  að	  það	  helsta	  sem	  nemendur	  óski	  

eftir	  úr	  námi	  sínu	  sé	  persónulegur	  þroski	  auk	  þess	  sem	  þeir	  vilji	  byggja	  persónuleg	  tengsl	  

við	  fólkið	  í	  kring	  um	  sig.	  Ásamt	  því	  að	  stuðla	  að	  þessum	  þáttum	  hjálpar	  útikennsla	  

nemendum	  að	  ná	  tengingu	  við	  náttúruna	  og	  umhverfi	  sitt	  (bls.	  4).	  Priest	  segir	  að	  

útikennsla	  felist	  í	  sex	  meginatriðum;	  

1. Hún	  er	  aðferð	  til	  að	  læra.	  

2. Hún	  byggist	  á	  því	  að	  nemendur	  prófi	  sig	  áfram	  og	  nálgist	  námið	  á	  öðruvísi	  

hátt	  en	  þeir	  eru	  vanir.	  

3. Hún	  á	  sér	  stað	  að	  mestu	  utandyra.	  	  

4. Í	  henni	  er	  hægt	  að	  samþætta	  hinar	  ýmsu	  námsgreinar.	  	  

5. Hún	  þarfnast	  þess	  að	  öll	  skilningarvitin	  séu	  notuð	  við	  námið.	  

6. Hún	  snýst	  um	  að	  eiga	  samskipti	  við	  fólkið	  í	  kring	  um	  sig	  og	  umhverfi	  sitt	  úti	  

í	  náttúrunni	  (Gilbertson	  o.fl.,	  2006,	  bls.	  4).	  

Það	  sem	  helst	  aðgreinir	  útikennslu	  og	  útinám	  frá	  hefðbundu	  námi	  í	  skólastofunni	  er	  

líkamlegi	  þátturinn.	  Hvernig	  nemendur	  skynja	  umhverfið	  og	  stunda	  nám	  sitt	  með	  öllum	  

skynfærum	  sínum.	  (Jordet,	  1998,	  bls.	  24).	  Náttúra	  og	  umhverfi	  getur	  þannig	  ýtt	  undir	  

námið	  á	  fjölbreyttari	  hátt	  en	  hægt	  er	  í	  kennslustofunni.	  Sem	  dæmi	  má	  nefna	  hversu	  ólíkt	  

það	  er	  að	  lesa	  um	  vindinn	  í	  bók	  inni	  í	  skólastofunni	  og	  að	  vera	  úti	  og	  finna	  hann	  blása	  

framan	  í	  andlitið	  á	  sér.	  Einnig	  er	  það	  tvennt	  ólíkt	  að	  skoða	  myndir	  af	  lífverum	  í	  bók	  og	  lesa	  

um	  þær	  og	  að	  fara	  út	  í	  náttúruna	  og	  sjá	  þær	  í	  sínu	  náttúrulega	  umhverfi,	  jafnvel	  koma	  við	  

þær	  og	  kynnast	  þeim	  nánar	  (Gilbertson	  o.fl.,	  2006,	  bls.	  5).	  

Útikennsla	  hefur	  reynst	  mjög	  skilvirk	  leið	  í	  kennslu,	  að	  því	  leyti	  að	  nemendur	  fá	  

mikið	  út	  úr	  náminu	  og	  viðfangsefnið	  er	  líklegra	  til	  að	  höfða	  til	  þeirra	  sem	  leiðir	  til	  þess	  að	  

það	  festist	  frekar	  í	  minninu	  (Gilbertson	  o.fl.,	  2006,	  bls.	  4).	  	  

	  

Umfjöllun	  um	  útikennslu	  í	  aðalnámskrám	  grunnskóla	  	  

Talað	  er	  um	  mikilvægi	  þess	  að	  tengja	  skólastarfið	  við	  líf	  nemenda	  utan	  skólans	  í	  

Aðalnámskrá	  grunnskóla	  frá	  árinu	  1976.	  Þá	  hafði	  námið	  áður	  verið	  of	  bundið	  við	  

skólastofuna	  og	  ekki	  farið	  nægilega	  oft	  í	  vettvangsferðir.	  Þar	  er	  fjallað	  um	  að	  kennarar	  

þurfi	  að	  huga	  að	  því	  hvenær	  sé	  betra	  að	  notast	  við	  beina	  reynslu	  nemenda	  en	  námsefni	  á	  

blaði	  eða	  í	  bók.	  Einnig	  er	  áhersla	  lögð	  á	  að	  kennarar	  treysti	  ekki	  of	  mikið	  á	  gildi	  munnlegra	  

og	  skrifaðra	  útskýringa	  í	  kennslu	  sinni.	  Æskilegra	  sé	  að	  nemendur	  noti	  sem	  flest	  skynfæri	  

sín	  við	  námið	  en	  það	  gerir	  námið	  markvissara	  og	  árangursríkara	  (Aðalnámskrá	  grunnskóla:	  

Almennur	  hluti,	  1976,	  bls.	  20-‐21).	  

Fyrst	  er	  talað	  um	  útikennslu	  sem	  nálgun	  í	  kennslu	  í	  Aðalnámskrá	  árið	  1989	  og	  er	  

talað	  um	  hana	  sem	  hluta	  af	  náttúrufræðikennslu.	  Þar	  er	  fjallað	  um	  að	  kennarar	  þurfi	  að	  

nota	  náttúruna	  til	  þess	  að	  tengja	  námsefnið	  við	  umhverfi	  nemenda.	  Mikilvægt	  sé	  að	  læra	  

að	  skynja	  og	  skoða	  umhverfi	  sitt	  og	  hægt	  sé	  að	  virkja	  þessa	  þætti	  hjá	  nemendum	  með	  því	  

að	  fara	  í	  skoðunarferð	  í	  fjöru,	  grasagarð,	  gróðurhús,	  á	  sveitabæ	  eða	  annað	  sem	  hægt	  sé	  

að	  finna	  í	  nærumhverfi	  skólans.	  Einnig	  er	  mælt	  með	  því	  að	  fara	  í	  heimsóknir	  á	  

tilraunastofur	  eða	  verksmiðjur	  til	  þess	  að	  tengja	  við	  efnafræðinám	  nemenda,	  auk	  þess	  að	  

framkvæma	  ýmsar	  mælingar	  utandyra	  (Aðalnámskrá	  grunnskóla,	  1989,	  bls.	  107).	  Þarna	  

kemur	  fram	  að	  útinám	  þarf	  ekki	  endilega	  að	  vera	  utandyra	  heldur	  einungis	  utan	  veggja	  

skólans,	  til	  dæmis	  á	  safni,	  en	  skipulagðar	  ferðir	  á	  góð	  náttúrufræðisöfn	  geta	  verið	  mjög	  

áhrifaríkar	  (Aðalnámskrá	  grunnskóla,	  1989,	  bls.	  113).	  

Í	  nýrri	  útgáfu	  aðalnámskrár	  grunnskóla,	  2011	  er	  talað	  um	  að	  einn	  af	  

undirstöðuþáttum	  skólastarfs	  sé	  námshæfni,	  að	  nemendur	  þekki	  eigin	  styrk-‐	  og	  veikleika	  

og	  geti	  tekið	  ákvarðanir	  byggðar	  á	  þeirri	  þekkingu	  sem	  þau	  hafa.	  Góð	  námshæfni	  felst	  til	  

dæmis	  í	  því	  að	  geta	  aflað	  sér	  þekkingar	  eftir	  fjölbreyttum	  leiðum,	  meðal	  annars	  með	  því	  

að	  nýta	  umhverfið	  og	  náttúruna	  sem	  námsvettvang,	  s.s.	  með	  útikennslu	  (Aðalnámskrá	  

grunnskóla,	  2013,	  bls.	  36).	  

Í	  aðalnámskrá	  er	  lögð	  áhersla	  á	  að	  kennsluaðferðir	  og	  námsgögn	  sem	  kennarar	  

nota	  í	  starfi	  með	  nemendum	  sínum	  skulu	  ávallt	  taka	  mið	  af	  hæfniviðmiðum	  hennar.	  

Kennsla	  skal	  einnig	  vera	  þannig	  skipulögð	  að	  hæfileikar	  hvers	  og	  eins	  nemanda	  séu	  nýttir	  

til	  hins	  ítrasta,	  svo	  að	  þessum	  markmiðum	  sé	  náð.	  Námsgögn	  eiga	  að	  vera	  fjölbreytt	  og	  

má	  þar	  nefna	  náttúruna	  og	  nærumhverfi	  skólans	  sem	  mikilvæga	  námsuppsprettu	  

(Aðalnámskrá	  grunnskóla,	  2013,	  bls.	  47).	  

	   Útikennsla	  er	  án	  efa	  styrkjandi	  fyrir	  allt	  nám,	  auk	  þess	  er	  hún	  holl	  og	  góð	  bæði	  fyrir	  

líkama	  og	  sál.	  Það	  að	  nota	  umhverfið	  og	  náttúruna	  sem	  námsvettvang,	  gefur	  nemendum	  

tækifæri	  á	  að	  kynnast	  nærumhverfi	  sínu	  og	  tengja	  það	  við	  þær	  staðreyndir	  sem	  þau	  læra	  

um	  í	  skólanum.	  Í	  náttúrufræðinámi	  er	  sérstaklega	  mikilvægt	  að	  nýta	  umhverfi	  nemenda	  til	  

náms	  (Aðalnámskrá	  grunnskóla,	  2013,	  bls.	  176).	  

Að	  mati	  höfundar	  er	  umræðan	  um	  útikennslu	  yfirleitt	  mjög	  jákvæð	  í	  samfélaginu	  

og	  sívaxandi	  fjöldi	  kennara	  og	  skóla	  sýna	  þessari	  kennsluaðferð	  áhuga.	  Nú	  þegar	  lögð	  er	  

áhersla	  á	  að	  umhverfið	  sé	  nýtt	  til	  náms	  í	  aðalnámskrá,	  er	  enn	  líklegra	  að	  nemendur	  fái	  

hvíld	  frá	  skólabókunum.	  Þeir	  fá	  þannig	  tækifæri	  til	  að	  nota	  þá	  þekkingu	  sem	  þeir	  hafa	  

tileinkað	  sér	  í	  skólanum,	  í	  raunverulegum	  aðstæðum	  úti	  í	  náttúrunni.	  

3 Námskenningar	  sem	  lagðar	  eru	  til	  grundvallar	  útikennslu	  

Námskenningar	  eru	  þær	  kenningar	  sem	  fjalla	  um	  hvernig	  fólk	  lærir.	  Þær	  hjálpa	  kennurum	  

að	  skilja	  nám	  nemenda	  sinna	  svo	  auðveldara	  sé	  að	  hjálpa	  þeim	  að	  þróa	  skilning	  sinn	  í	  

rétta	  átt	  (Gilbertson	  o.fl.,	  2006,	  bls.	  36).	  	  

Í	  þessum	  kafla	  er	  fjallað	  um	  kenningar	  nokkurra	  fræðimanna	  og	  hvernig	  þær	  

tengjast	  útikennslu.	  Kenningar	  Howard	  Gardner	  (1943),	  John	  Dewey	  (1859-‐1952),	  Jean	  

Piaget	  (1896-‐1980)	  og	  Lev	  Vygotsky	  (1896-‐1934),	  styðja	  allar	  við	  það	  að	  meiri	  árangur	  

náist	  í	  námi	  ef	  börn	  fá	  tækifæri	  til	  að	  byggja	  upp	  þekkingu	  sína	  og	  nota	  hana	  í	  

raunverulegum	  aðstæðum.	  

3.1 Fjölgreindakenningin	  

Snemma	  á	  nítjándu	  öld	  fóru	  fræðimenn	  að	  þróa	  einhvers	  konar	  mælitæki	  til	  að	  mæla	  

greind.	  Var	  því	  ætlað	  að	  greina	  þá	  sem	  væru	  í	  áhættuhópi	  fyrir	  að	  ná	  ekki	  æskilegum	  

árangri	  í	  námi	  snemma	  á	  skólagöngunni.	  Franski	  sálfræðingurinn	  Alfred	  Binet	  og	  hans	  

samstarfsmenn	  komu	  fram	  með	  fyrsta	  greindarprófið	  og	  var	  því	  ætlað	  að	  mæla	  á	  

hlutlægan	  hátt	  greind	  hvers	  og	  eins,	  eða	  svo	  kallaða	  greindarvísitölu.	  Þetta	  greindarpróf	  

breiddist	  hægt	  og	  rólega	  út	  um	  allan	  heim	  ásamt	  hugmyndinni	  um	  það	  að	  ,,greind’’	  væri	  

eitthvað	  mælanlegt	  fyrirbæri.	  	  

Mörgum	  árum	  seinna,	  eða	  árið	  1983,	  kom	  fram	  á	  sjónarsviðið	  bandarískur	  

sálfræðiprófessor	  að	  nafni	  Howard	  Gardner.	  Hann	  taldi	  að	  vestrænt	  samfélag	  skilgreindi	  

of	  þröngt	  hvað	  greind	  væri	  og	  setti	  þá	  fram	  Fjölgreindakenninguna.	  Hún	  fjallar	  um	  það	  að	  

hver	  maður	  búi	  ekki	  einungis	  yfir	  einni	  greind	  heldur	  að	  minnsta	  kosti	  sjö	  grunngreindum,	  

en	  þeirri	  áttundu	  bætti	  hann	  síðar	  við	  (Armstrong,	  2001,	  bls.	  13).	  Sem	  börn	  búum	  við	  yfir	  

öllum	  greindunum	  en	  með	  tímanum	  eigum	  við	  það	  til	  að	  hneigjast	  að	  einhverjum	  

tilteknum	  greindum	  (Armstrong,	  2001,	  bls.	  33).	  Kennarar	  þurfa	  að	  vera	  meðvitaðir	  um	  

það	  að	  einstaklingar	  eiga	  ekki	  allir	  auðvelt	  með	  að	  læra	  á	  sama	  hátt.	  Þess	  vegna	  er	  

mikilvægt	  að	  þekkja	  styrk-‐	  og	  veikleika	  nemenda	  og	  notast	  við	  fjölbreyttar	  kennsluaðferðir	  

til	  að	  koma	  til	  móts	  við	  hvern	  og	  einn	  nemenda	  (Gilbertson	  o.fl.,	  2006,	  bls.	  38-‐39).	  

Hér	  á	  eftir	  verður	  gerð	  grein	  fyrir	  þeim	  átta	  greindum	  sem	  Gardner	  setti	  fram	  í	  

kenningum	  sínum.	  Þær	  verða	  tengdar	  við	  útikennslu	  og	  gefnar	  hugmyndir	  um	  það	  hvernig	  

kennari	  getur	  nálgast	  hverja	  greind	  fyrir	  sig	  til	  að	  auðvelda	  nemendum	  að	  ná	  settum	  

markmiðum	  kennslunnar.	  

Málgreind	  felur	  í	  sér	  hæfileikann	  til	  að	  nota	  tungumálið	  til	  þess	  að	  hafa	  einhvers	  

konar	  áhrif,	  hvort	  sem	  það	  er	  munn-‐	  eða	  skriflega	  ásamt	  því	  að	  vera	  vel	  að	  sér	  í	  

setningarfræði,	  hljóðfræði,	  merkingarfræði	  og	  fleiru	  (Armstrong,	  2001,	  bls.	  14).	  

Málgreindina	  er	  hægt	  að	  virkja	  í	  útikennslu	  til	  dæmis	  með	  því	  að	  láta	  nemendur	  segja	  frá	  

því	  sem	  þeir	  upplifðu	  í	  útiverunni.	  Einnig	  gætu	  nemendur	  skrifað	  sögur,	  ljóð	  eða	  haldið	  

dagbók	  um	  reynslu	  sína	  (Armstrong,	  2001,	  bls.	  34).	  

	   Rök-‐	  og	  stærðfræðigreind	  felur	  í	  sér	  hæfileikann	  til	  að	  geta	  unnið	  með	  tölur	  og	  

rökleg	  mynstur	  (Armstrong,	  2001:14).	  Þeir	  sem	  hafa	  góða	  rök-‐	  og	  stærðfræðigreind	  eiga	  

líklega	  auðvelt	  með	  að	  greina	  til	  dæmis	  mynstur	  í	  umhverfinu	  og	  tengja	  þannig	  náttúruna	  

við	  stærðfræði.	  Ferðir	  á	  vísindasöfn	  geta	  einnig	  ýtt	  undir	  nám	  þeirra	  (Armstrong,	  2001,	  

bls.	  34).	  

Rýmisgreind	  felur	  í	  sér	  hæfileikann	  til	  að	  skynja	  nákvæmlega	  sýnilegan	  rýmisheim	  

og	  að	  vera	  næmur	  fyrir	  lögun,	  línum,	  formi	  og	  litum.	  Þeir	  sem	  hafa	  góða	  rýmisgreind	  geta	  

einnig	  séð	  hluti	  auðveldlega	  fyrir	  sér	  og	  áttað	  sig	  á	  kerfum	  rúmfræðinnar	  (Armstrong,	  

2001,	  bls.	  14).	  Ferðir	  á	  listasöfn	  geta	  ýtt	  undir	  nám	  nemenda	  með	  góða	  rýmisgreind.	  

Einnig	  er	  mikilvægt	  að	  gefa	  þeim	  tækifæri	  til	  að	  tjá	  sig	  í	  gegnum	  list.	  Hugmyndaflug	  þeirra	  

er	  mjög	  virkt	  og	  hvers	  konar	  leikir,	  svo	  sem	  ímyndunarleikir,	  hæfa	  þeim	  vel	  sem	  hafa	  góða	  

rýmisgreind	  (Armstrong,	  2001,	  bls.	  34).	  

Líkams-‐	  og	  hreyfigreind	  felur	  í	  sér	  hæfileikann	  til	  að	  þekkja	  sinn	  eigin	  líkama	  og	  

hafa	  stjórn	  á	  honum.	  Þeir	  sem	  hafa	  góða	  líkams-‐	  og	  hreyfigreind	  geta	  beitt	  ýmsum	  

verkfærum	  og	  handleikið	  hluti	  af	  öryggi.	  Í	  útikennslu	  njóta	  þessir	  nemendur	  sín	  vel	  þar	  

sem	  tækifæri	  til	  hreyfingar,	  leikja	  og	  að	  vinna	  með	  höndunum	  tengjast	  gjarnan	  slíkri	  

kennslu	  (Armstrong,	  2001,	  bls.	  14	  og	  34).	  

Tónlistargreind	  felur	  í	  sér	  hæfileikann	  til	  að	  meta	  tónlist	  á	  ýmsan	  hátt,	  tjá	  sig	  um	  

hana	  og	  skapa	  (Armstrong,	  2001	  bls.	  14).	  Í	  útikennslu	  er	  hægt	  að	  virkja	  þá	  sem	  hafa	  góða	  

tónlistargreind	  til	  að	  syngja	  og	  kenna	  þeim	  lög	  í	  sambandi	  við	  viðfangsefnið.	  Einnig	  er	  

hægt	  að	  útbúa	  hljóðfæri	  úr	  náttúrulegum	  efnivið	  og	  leyfa	  þeim	  að	  spila	  á	  þau.	  	  

Samskiptagreind	  felur	  í	  sér	  hæfileikann	  til	  að	  geta	  áttað	  sig	  á	  tilfinningum	  annarra.	  

Þeir	  sem	  hafa	  góða	  samskiptagreind	  eiga	  auðvelt	  með	  að	  bregðast	  við	  viðhorfum	  og	  

skoðunum	  annarra	  og	  hafa	  áhrif	  á	  það	  fólk	  sem	  þeir	  umgangast	  (Armstrong,	  2001,	  bls.	  

14).	  Útikennsla	  býður	  upp	  á	  að	  nemendur	  vinni	  mikið	  saman	  og	  því	  þjálfast	  þeir	  í	  

mannlegum	  samskiptum.	  Nemendur	  með	  góða	  samskiptagreind	  vilja	  oft	  stjórna	  og	  því	  er	  

gott	  að	  gefa	  þeim	  tækifæri	  til	  þess	  í	  hópastarfinu.	  Þó	  þarf	  að	  passa	  að	  þeir	  ráðskist	  ekki	  

með	  aðra	  nemendur	  (Armstrong,	  2001,	  bls.	  34).	  

Sjálfsþekkingargreind	  felur	  í	  sér	  hæfileikann	  til	  að	  þekkja	  sjálfan	  sig,	  tilfinningar	  

sínar,	  styrk-‐	  og	  veikleika	  (Armstrong,	  2001,	  bls.	  15).	  Nemendur	  með	  góða	  

sjálfsþekkingargreind	  þurfa	  oft	  að	  fá	  að	  ráða	  ferðinni	  og	  þeim	  hraða	  sem	  þeir	  vinna	  á.	  

Nemendur	  kynnast	  sjálfum	  sér	  mikið	  í	  útikennslu	  þar	  sem	  þeir	  fara	  gjarnan	  út	  fyrir	  

þægindarammann	  og	  prófa	  eitthvað	  nýtt.	  Þessum	  nemendum	  þykir	  einnig	  gott	  að	  vera	  

einir	  með	  sjálfum	  sér	  og	  eiga	  sér	  jafnvel	  leynistaði	  (Armstrong,	  2001,	  bls.	  34).	  Oft	  er	  nóg	  af	  

leynistöðum	  í	  umhverfinu	  og	  því	  er	  nauðsynlegt	  að	  leyfa	  þessum	  nemendum	  að	  njóta	  sín	  

þar	  ef	  kostur	  er	  á.	  	  

Umhverfisgreind	  felur	  í	  sér	  hæfileikann	  til	  að	  þekkja	  margar	  tegundir	  dýra-‐	  og	  

plantna	  og	  greina	  þær	  frá	  dauðum	  hlutum.	  Þeir	  sem	  hafa	  góða	  umhverfisgreind	  geta	  

einnig	  verið	  næmir	  fyrir	  mörgum	  fyrirbærum	  náttúrunnar,	  svo	  sem	  landslagi	  og	  skýjafari	  

(Armstrong,	  2001,	  bls.	  15).	  Líklegt	  er	  að	  þeir	  sem	  hafi	  góða	  umhverfisgreind	  muni	  njóta	  sín	  

vel	  í	  útikennslu.	  Þessir	  nemendur	  vilja	  vera	  í	  kring	  um	  dýr	  og	  sýna	  garðyrkju	  mikinn	  áhuga.	  

Þá	  sýna	  þeir	  oft	  mikla	  umhyggju	  fyrir	  jörðinni	  og	  þurfa	  að	  fá	  tækifæri	  til	  að	  rannsaka	  hana	  

(Armstrong,	  2001,	  bls.	  43).	  

Út	  frá	  fjölgreindakenningunni	  má	  sjá	  að	  mismunandi	  börn	  eiga	  auðveldara	  með	  að	  

læra	  á	  einn	  hátt	  heldur	  en	  annan.	  Útikennsla	  gefur	  fjölbreytt	  tækifæri	  til	  náms	  og	  

nemendur	  fá	  oft	  að	  nýta	  hæfileika	  sína	  og	  styrkleika	  á	  hinum	  ýmsu	  sviðum	  til	  fulls.	  Hún	  

býður	  upp	  á	  að	  hver	  og	  einn	  nálgist	  viðfangsefnið	  á	  sinn	  hátt	  og	  fái	  þannig	  sem	  mest	  út	  úr	  

kennslunni.	  Útikennsla	  gefur	  kennurum	  tækifæri	  til	  að	  veita	  nemendum	  það	  

námsumhverfi	  sem	  ýtir	  sem	  mest	  undir	  nám	  þeirra	  og	  gefur	  þeim	  öðruvísi	  skilning	  á	  

námsefninu.	  Þarna	  skiptir	  miklu	  máli	  að	  kennari	  þekki	  nemendur	  sína	  og	  geti	  aðlagað	  

umhverfið	  að	  þörfum	  hvers	  og	  eins.	  

3.2 Nám	  fengið	  af	  reynslu	  

John	  Dewey	  var	  bandarískur	  heimspekingur	  fæddur	  árið	  1859.	  Hann	  hafði	  mikinn	  áhuga	  á	  

menntun	  og	  þá	  sérstaklega	  námi	  og	  kennslu	  ungra	  barna	  (Dewey,	  2000,	  bls.	  14).	  Hann	  var	  

af	  mörgum	  talinn	  einn	  helsti	  menntahugsuður	  20.	  aldar	  (Gunnar	  E.	  Finnbogason,	  2010,	  

bls.	  43).	  Samkvæmt	  kenningum	  Dewey	  eru	  áhugi,	  eigin	  athugun,	  virk	  reynsla,	  samfella	  í	  

vinnubrögðum	  og	  þroski	  nemenda	  lykilhugtök	  í	  kennslufræði	  (Dewey,	  2000,	  bls.	  17).	  Hann	  

talaði	  mikið	  um	  reynslu	  í	  kenningum	  sínum.	  Hugtakið	  reynslu	  skilgreindi	  hann	  sem	  svo	  að	  

einstaklingur	  öðlast	  reynslu	  einungis	  ef	  hann	  framkvæmir,	  reynir	  eitthvað	  eða	  ef	  hann	  

verður	  fyrir	  einhverju	  af	  utanaðkomandi	  áhrifum.	  Einstaklingur	  öðlast	  aldrei	  reynslu	  í	  

tómarúmi	  heldur	  í	  samskiptum	  við	  umhverfi	  sitt	  (Jóhanna	  Einarsdóttir,	  2010,	  bls.	  58-‐59).	  

Að	  mati	  Dewey	  var	  hlutverk	  skólans	  að	  taka	  mið	  af	  reynslu	  nemenda	  sinna	  sem	  og	  fyrri	  

þekkingu	  þeirra	  til	  þess	  að	  geta	  byggt	  upp	  reynslu	  sem	  skiptir	  þau	  máli	  (Jóhanna	  

Einarsdóttir,	  2010,	  bls.	  61).	  

Árið	  1896	  stofnaði	  Dewey	  skóla,	  svokallaðan	  Tilraunaskóla,	  til	  þess	  að	  prófa	  

hugmyndir	  sínar	  um	  nám	  og	  kennslu,	  en	  þær	  stungu	  í	  stúf	  við	  hefðbundnar	  hugmyndir	  

þess	  tíma	  (Dewey,	  2000,	  bls.	  14-‐15).	  Starfið	  í	  Tilraunaskólanum	  var	  eins	  og	  gefur	  að	  skilja	  

frábrugðið	  öðru	  skólastarfi.	  Í	  honum	  var	  algjörlega	  vikið	  frá	  utanbókarlærdómi,	  en	  Dewey	  

var	  mjög	  mikið	  á	  móti	  þeim	  kennsluaðferðum	  sem	  kröfðust	  þess	  að	  börn	  sætu	  kyrr	  og	  

hljóð	  þar	  til	  á	  þau	  væri	  yrt.	  Verkleg	  kennsla	  var	  einnig	  stór	  hluti	  af	  námi	  barnanna	  og	  urðu	  

einkunnarorð	  þeirra	  kennsluaðferða	  sem	  Dewey	  var	  talsmaður	  fyrir:	  Nám	  í	  verki	  –	  að	  læra	  

með	  því	  að	  framkvæma.	  Mikil	  áhersla	  var	  lögð	  á	  félagslegar	  athafnir	  og	  átti	  skólinn	  að	  

starfa	  eins	  og	  lítið	  samfélag,	  með	  lýðræðislegum	  samskiptum.	  Þó	  svo	  að	  mikið	  væri	  lagt	  

upp	  úr	  verklegum	  þáttum	  og	  að	  nemendur	  fengu	  að	  prófa	  sig	  áfram	  þá	  var	  það	  hlutverk	  

kennarans	  að	  sjá	  til	  þess	  að	  merkingarbært	  nám	  ætti	  sér	  stað.	  Þannig	  taldi	  hann	  mikilvægt	  

að	  nemendur	  hugsuðu	  um	  viðfangsefnið	  og	  spyrðu	  spurninga	  sem	  ýttu	  undir	  umræðu	  

(Dewey,	  2000,	  bls.	  15-‐16).	  	  

Dewey	  talaði	  um	  að	  fyrir	  börnum	  væri	  veröldin	  ný	  og	  spennandi.	  Því	  væru	  þau	  

forvitin	  um	  hana	  og	  eru	  ávallt	  að	  spyrja	  sig,	  og	  aðra,	  spurninga.	  Þau	  þreifi	  fyrir	  sér,	  fái	  svör	  

við	  spurningum	  og	  safni	  þannig	  að	  sér	  reynslu	  sem	  síðan	  er	  hægt	  að	  byggja	  á	  (Dewey,	  

2000,	  bls.	  77).	  Hann	  taldi	  það	  vera	  hlutverk	  kennarans	  að	  veita	  nemendum	  viðeigandi	  

fræðslu	  þegar	  áhugi	  þeirra	  hafði	  vaknað	  á	  einhverjum	  hlut.	  Mikilvægt	  er	  að	  gefa	  ekki	  

nemendum	  þá	  hugmynd	  að	  allt	  sem	  skipti	  máli	  í	  heiminum	  hafi	  verið	  uppgötvað	  áður	  og	  

allt	  sé	  vitað.	  Það	  muni	  slökkva	  á	  forvitni	  þeirra	  og	  frumkvæði	  (Dewey,	  2000,	  bls.	  80).	  	  

Þó	  að	  kenningar	  Dewey	  séu	  orðnar	  gamlar	  er	  hægt	  að	  tengja	  þær	  á	  margan	  hátt	  við	  

útikennslu	  dagsins	  í	  dag.	  Einkunnarorð	  hans	  ,,Að	  læra	  með	  því	  að	  framkvæma’’	  eiga	  þar	  

vel	  við.	  Í	  útikennslu	  eru	  nemendur	  einmitt	  að	  læra	  með	  því	  að	  framkvæma,	  prófa	  sig	  

áfram	  og	  byggja	  nám	  sitt	  upp	  á	  reynslunni.	  Þar	  þarf	  kennarinn	  að	  vita	  hvaða	  þekkingu	  og	  

færni	  nemendur	  hafa	  tileinkað	  sér	  áður	  og	  skipuleggja	  kennslu	  sína	  út	  frá	  því	  (Gilbertson	  

o.fl.,	  2006,	  bls.	  29).	  Kenningar	  Dewey	  um	  forvitni	  styðja	  vel	  við	  útikennslu	  en	  í	  henni	  er	  

hægt	  að	  vinna	  með	  forvitni	  barna	  og	  út	  frá	  því	  sem	  þeim	  þykir	  spennandi.	  Nauðsynlegt	  er	  

að	  gefa	  þeim	  færi	  á	  að	  skoða	  sig	  um	  og	  spyrja	  spurninga	  um	  það	  sem	  þeim	  þykir	  merkilegt	  

og	  hafa	  áhuga	  á	  að	  vita	  meira	  um.	  	  

3.3 Hugsmíðahyggja	  

Hugsmíðahyggja	  á	  rætur	  sínar	  að	  rekja	  til	  kenninga	  fræðimannanna	  Jean	  Piaget	  og	  Lev	  

Vygotsky	  um	  uppbyggingu	  þekkingar	  (Kristín	  Norðdahl,	  2002)	  en	  einnig	  hafa	  hugmyndir	  

John	  Dewey	  verið	  kenndar	  við	  hugsmíðahyggju.	  Hugsmíðahyggja	  er	  sú	  námskenning	  sem	  

einna	  mest	  er	  stuðst	  við	  í	  kennslu	  í	  dag,	  þar	  á	  meðal	  í	  útikennslu	  (Gilbertson	  o.fl.,	  2006,	  

bls.	  29).	  Hugsmíðahyggja	  snýst	  um	  það	  þegar	  ný	  þekking	  er	  byggð	  á	  fyrri	  reynslu	  og	  

þekkingu	  nemendans	  með	  tilraunum,	  spurningum,	  hugleiðingum,	  umræðu	  og	  

uppgötvunum	  (Snowman,	  McCown	  og	  Biehler,	  2009,	  bls.	  36).	  	  

Jean	  Piaget	  var	  svissneskur	  sálfræðingur,	  starfandi	  á	  20.	  öld.	  Í	  rannsóknum	  sínum	  

lagði	  hann	  mikla	  áherslu	  á	  hugarstarfsemi	  barna.	  Líkt	  og	  Dewey	  var	  Piaget	  mikið	  á	  móti	  

þeim	  kennsluaðferðum	  sem	  kröfðust	  þess	  að	  börn	  sætu	  inni	  í	  skólastofu	  stillt	  og	  hljóð,	  en	  

hann	  taldi	  að	  þessar	  aðferðir	  brytu	  gegn	  öllu	  því	  sem	  flestum	  börnum	  er	  eðlislægt;	  það	  er	  

að	  segja	  að	  leika	  sér.	  Piaget	  hélt	  því	  einnig	  fram	  að	  börn	  læri	  mest	  af	  athöfnum	  sínum,	  eða	  

með	  því	  að	  framkvæma	  og	  byggja	  þannig	  upp	  reynslu	  sína	  með	  skynjun	  (Brainerd,	  1978).	  	  

Piaget	  greindi	  fjögur	  stig	  í	  vitrænum	  þroska	  barna:	  Skynhreyfistig	  (0-‐2	  ára),	  

Foraðgerðarstig	  (3-‐7	  ára),	  Stig	  hlutbundinna	  aðgerða	  (7-‐12	  ára)	  og	  Stig	  formlegra	  aðgerða	  

(12-‐16	  ára).	  Hvert	  stig	  hefur	  sín	  sérkenni	  í	  hugsun	  en	  Piaget	  taldi	  að	  hugsun	  þróaðist	  með	  

þroska	  taugakerfisins.	  Því	  taldi	  hann	  að	  öll	  börn	  þyrftu	  að	  fara	  í	  	  gegnum	  hvert	  stig	  fyrir	  sig	  

og	  í	  réttri	  röð.	  Börn	  stoppa	  þó	  mis	  lengi	  á	  hverju	  stigi	  (Aldís	  Unnur	  Guðmundsdóttir,	  2013,	  

bls.	  159)	  

Piaget	  hafði	  þó	  ekki	  einungis	  áhuga	  á	  formgerðum	  hugsana	  barna	  heldur	  einnig	  

innihaldi	  hugsana	  og	  hugmynda	  barna	  um	  ákveðna	  hluti	  (Hafþór	  Guðjónsson,	  2012).	  Hann	  

taldi	  að	  börn	  hugsuðu	  ekki	  á	  sama	  hátt	  og	  fullorðið	  fólk	  heldur	  sæu	  þau	  heiminn	  með	  

sínum	  eigin	  augum	  og	  gerðu	  sér	  sínar	  eigin	  hugmyndir	  um	  það	  hvernig	  hann	  virkaði.	  

Þessar	  hugmyndir	  eru	  oft	  kallaðar	  forhugmyndir.	  Hann	  taldi	  að	  vitrænn	  þroski	  þeirra	  

byggðist	  á	  fjórum	  þáttum:	  Þroska,	  reynslu,	  félagslegum	  samskiptum	  og	  jafnvægisleitni	  

(Charles,	  1981,	  bls.	  1-‐2).	  Með	  jafnvægisleitni	  er	  átt	  við	  það	  þegar	  börn	  reyna	  að	  finna	  

jafnvægi	  á	  milli	  nýrra	  hugmynda	  og	  þeirra	  forhugmynda	  sem	  þau	  hafa	  um	  viðfangsefnið.	  

Þetta	  gera	  þau	  með	  samlögun	  og	  aðhæfingu.	  Samlögun	  (e.	  assimilation)	  er	  það	  þegar	  

einstaklingur	  túlkar	  nýja	  reynslu	  svo	  að	  hún	  falli	  að	  fyrri	  hugmyndum	  hans.	  Aðhæfing	  (e.	  

accomodation)	  er	  það	  þegar	  einstaklingur	  endurhugsar	  fyrri	  hugmyndir	  sínar	  svo	  að	  þær	  

falli	  að	  þeirri	  nýju	  reynslu	  sem	  hann	  hefur	  upplifað	  (Snowman,	  McCown	  og	  Biehler,	  2009,	  

bls.	  35).	  Oft	  hafna	  nemendur	  nýjum	  hugmyndum	  vegna	  þess	  að	  þær	  samræmast	  ekki	  

forhugmyndum	  þeirra.	  Þá	  er	  það	  hlutverk	  kennarans	  að	  fá	  nemandann	  til	  að	  horfa	  

gagnrýnum	  augum	  á	  eigin	  hugsanir	  til	  að	  aðlögun	  eða	  samhæfing	  geti	  átt	  sér	  stað	  

(Meyvant	  Þórólfsson,	  2003).	  Ef	  ekki	  er	  gripið	  nægilega	  snemma	  inn	  í	  geta	  þessar	  

forhugmyndir	  orðið	  fastmótaðar	  í	  hugum	  barnanna	  og	  erfitt	  að	  snúa	  þeim	  við	  (Haukur	  

Arason	  og	  Kristín	  Norðdahl,	  2006,	  bls.	  63).	  

Nemendur	  koma	  inn	  í	  skólann	  með	  alla	  sína	  þekkingu,	  færni	  og	  reynslu	  og	  móta	  

þessir	  þættir	  alla	  þeirra	  hugsun	  og	  sjónarmið.	  Hlutverk	  kennarans	  er	  að	  átta	  sig	  á	  fyrri	  

þekkingu	  hvers	  og	  eins	  nemanda	  og	  byggja	  kennsluna	  út	  frá	  henni.	  Hugsmíðahyggja	  

styður	  vel	  við	  hugmyndir	  útikennslu.	  Í	  henni	  er	  mikilvægt	  að	  átta	  sig	  á	  fyrri	  þekkingu	  

nemenda	  eða	  forhugmyndum	  þeirra	  um	  viðfangsefnið.	  Einnig	  þarf	  viðfangsefnið	  að	  skipta	  

nemendur	  máli	  á	  einhvern	  hátt	  svo	  að	  þeir	  sjái	  tilgang	  með	  lærdómnum.	  Hugsmíðahyggja	  

styður	  við	  að	  nám	  byggist	  á	  reynslu	  (Gilbertson	  o.fl.	  ,	  2006,	  bls.	  29-‐30).	  	  

Á	  síðari	  tímum	  hefur	  verið	  mikið	  rætt	  um	  mikilvægi	  tungumáls,	  menningar	  og	  

samskipta	  hvað	  varðar	  nám	  barna	  og	  þá	  er	  oft	  talað	  um	  félagslega	  hugsmíðahyggju	  

(Haukur	  Arason	  og	  Kristín	  Norðdahl,	  2006,	  bls.	  52).	  Hún	  er	  sprottin	  út	  frá	  kenningum	  

rússneska	  sálfræðingsins	  Lev	  Vygotsky.	  Hann	  taldi	  að	  þroski	  manns	  og	  uppbygging	  

þekkingar	  færi	  fram	  í	  gegnum	  menningu	  og	  samskipti	  fólks	  (Snowman,	  McCown	  og	  

Biehler	  2009,	  bls.	  46-‐47).	  Vygotsky	  talaði	  um	  að	  þekkingin	  væri	  fólgin	  í	  athöfnum,	  listum,	  

bókmenntum,	  leik,	  tækni	  og	  tungumálinu	  og	  þessa	  þætti	  væri	  einungis	  hægt	  að	  þróa	  í	  

samskiptum	  við	  þá	  sem	  tilheyrðu	  sömu	  menningu	  (Kristín	  Norðdahl,	  2002).	  Vygotsky	  lagði	  

sérstaka	  áherslu	  á	  mikilvægi	  tungumálsins	  í	  þróun	  þekkingar	  (Hafþór	  Guðjónsson,	  2012)	  

og	  styður	  það	  vel	  við	  útikennslu.	  Útikennsla	  gefur	  möguleika	  á	  því	  að	  nemendur	  og	  

kennarar	  séu	  í	  stöðugum	  samskiptum	  og	  ræði	  um	  viðfangsefnið.	  Kennarar	  nota	  umhverfið	  

mikið	  sem	  grunn	  að	  umræðum	  við	  nemendur	  og	  til	  að	  komast	  að	  því	  hvernig	  þeir	  hugsa	  

um	  viðfangsefnið	  (Kristín	  Norðdahl,	  2013).	  Nemendur	  geta	  einnig	  unnið	  saman	  í	  hópum	  

en	  það	  gæti	  ýtt	  undir	  umræður	  þeirra	  á	  milli	  og	  þannig	  haft	  jákvæð	  áhrif	  á	  námið.	  Þeir	  

nemendur	  sem	  eru	  lengra	  komnir	  en	  aðrir	  í	  náminu	  geta	  svo	  hjálpað	  hinum	  með	  

jafningjakennslu	  (Gilbertson	  o.fl.,	  2006,	  bls.	  125).	  	  

Í	  kenningum	  sínum	  talaði	  Vygotsky	  um	  svokallað	  þroskasvæði	  (e.	  Zone	  of	  proximal	  

development).	  Það	  er	  bilið	  á	  milli	  þess	  sem	  barnið	  getur	  gert	  á	  eigin	  spýtur	  og	  þess	  sem	  

það	  getur	  með	  aðstoð	  annarra,	  til	  dæmis	  kennara	  eða	  annarra	  barna	  (Snowman,	  McCown	  

og	  Biehler	  2009,	  bls.	  50).	  Kennari	  í	  útikennslu	  þarf	  að	  meta	  hvað	  nemandi	  getur	  án	  

aðstoðar	  og	  aðstoða	  hann	  við	  að	  þjálfa	  færni	  sína	  á	  hærra	  stig	  (Gilbertson	  o.fl.,	  2006,	  bls.	  

47).	  Þetta	  er	  hægt	  að	  gera	  með	  því	  að	  spyrja	  leiðandi	  spurninga	  og	  gefa	  vísbendingar	  við	  

erfiðum	  spurningum.	  Einnig	  þarf	  kennari	  að	  aðstoða	  nemendur	  í	  þeim	  fjölmörgu	  verklegu	  

þáttum	  sem	  útikennsla	  býður	  upp	  á.	  Til	  dæmis	  þegar	  kennari	  kennir	  nemendum	  að	  

kveikja	  eld	  byrjar	  hann	  á	  að	  sýna	  þeim,	  svo	  hjálpar	  hann	  þeim	  að	  prófa	  sig	  áfram	  og	  á	  

endanum	  geta	  nemendur	  kveikt	  eldinn	  sjálfir.	  	  

4 Leiðir	  í	  útikennslu	  	  

Í	  þessum	  kafla	  verður	  fjallað	  um	  leiðir	  í	  útikennslu.	  Farið	  verður	  yfir	  hlutverk	  kennarans,	  

kennsluaðferðir,	  og	  skipulag	  slíkrar	  kennslu	  í	  heild.	  Einnig	  verður	  fjallað	  um	  æskilegt	  

námsumhverfi	  fyrir	  útikennslu,	  námsefni	  og	  loks	  námsmat.	  

4.1 Undirbúningur	  útikennslu	  

Við	  undirbúning	  útikennslu	  er	  að	  mörgu	  að	  hyggja.	  Mikilvægt	  er	  að	  huga	  að	  veðri	  

þegar	  kennslan	  á	  að	  eiga	  sér	  stað	  og	  passa	  að	  nemendur	  klæði	  sig	  samkvæmt	  því.	  Það	  á	  

ekki	  að	  þurfa	  að	  hætta	  við	  vettvangsferðir	  vegna	  veðurs,	  enda	  er	  ekkert	  til	  sem	  heitir	  vont	  

veður,	  bara	  lélegur	  klæðnaður.	  Auk	  þess	  getur	  mikill	  lærdómur	  verið	  fólginn	  í	  því	  að	  vera	  

til	  dæmis	  kalt	  og	  takast	  á	  við	  það	  með	  því	  að	  hreyfa	  sig	  (Knight,	  2009,	  bls.	  16).	  	  

Einnig	  þarf	  kennari	  að	  velja	  gott	  svæði	  til	  að	  vinna	  á	  sem	  býður	  upp	  á	  notkun	  

fjölbreyttra	  kennsluaðferða	  og	  einnig	  að	  svæðið	  bjóði	  upp	  á	  að	  nemendur	  öðlist	  reynslu	  

og	  er	  ekki	  of	  langt	  frá	  skólanum.	  Einnig	  þarf	  að	  huga	  að	  því	  að	  truflanir	  séu	  ekki	  miklar	  á	  

svæðinu	  og	  ekki	  miklar	  hættur	  (Gilbertson	  o.fl.,	  2006	  bls.	  76).	  	  

Margt	  er	  hægt	  að	  gera	  til	  að	  tryggja	  öryggi	  nemenda	  á	  útikennslusvæðinu.	  Fyrst	  af	  

öllu	  þarf	  kennari	  að	  fara	  á	  staðinn	  og	  kanna	  aðstæður,	  meta	  hvort	  það	  sé	  eitthvað	  sem	  

gæti	  ógnað	  öryggi	  nemenda	  eða	  annarra	  sem	  eru	  með	  í	  för.	  Gott	  væri	  að	  hafa	  sjúkrakassa	  

meðferðis	  og	  farsíma	  ef	  eitthvað	  skyldi	  koma	  upp	  á.	  Ef	  ætlunin	  er	  að	  notast	  við	  stórt	  

svæði	  í	  kennslunni	  gæti	  kennari	  haft	  með	  sér	  flautu	  til	  að	  auðvelda	  honum	  að	  ná	  öllum	  

saman	  ef	  hópurinn	  dreifist	  um	  svæðið	  (Broda,	  2007,	  bls.	  67-‐69).	  Einnig	  er	  mikilvægt	  að	  

gera	  áætlun	  sem	  er	  kynnt	  fyrir	  nemendum	  um	  það	  hvernig	  skal	  halda	  hópnum	  saman	  til	  

þess	  að	  forðast	  mögulegar	  hættur	  (Gilbertson	  o.fl.,	  2006,	  bls.	  89).	  	  

Til	  þess	  að	  geta	  skipulagt	  krefjandi	  en	  örugga	  kennslustund	  þarf	  kennari	  að	  kynna	  

sér	  það	  hvort	  einhver	  nemandi	  sé	  með	  einhvers	  konar	  sjúkdóm,	  svo	  sem	  astma,	  ofnæmi,	  

sykursýki	  eða	  flogaveiki.	  Ef	  nemandi	  er	  með	  astma	  getur	  kennarinn	  verið	  að	  setja	  hann	  í	  

hættu	  án	  þess	  að	  vita	  af	  því,	  til	  dæmis	  með	  því	  að	  ætlast	  til	  að	  hann	  hlaupi	  meira	  en	  hann	  

ætti	  að	  gera.	  Ef	  nemandi	  er	  með	  einhvern	  sjúkdóm	  sem	  gæti	  þurft	  að	  meðhöndla	  þarf	  að	  

útbúa	  viðbragðsáætlun.	  Fara	  þarf	  yfir	  með	  lækni	  hvað	  skuli	  gera	  í	  þeim	  aðstæðum	  hvað	  

varðar	  lyf,	  fyrstu	  hjálp	  og	  fleira	  (Gilbertson	  o.fl.,	  2006:	  48-‐49).	  

Gera	  þarf	  lista	  yfir	  þau	  verkfæri	  sem	  nota	  á	  í	  kennslunni.	  Kennarinn	  ber	  ábyrgð	  á	  

því	  að	  nemendur	  hafi	  þann	  búnað	  og	  þau	  verkfæri	  sem	  þeir	  þurfa	  við	  námið.	  Það	  sem	  þarf	  

að	  athuga	  er	  til	  dæmis	  hvort	  búnaðurinn	  virki	  eins	  og	  hann	  á	  að	  gera,	  hvort	  hann	  hæfi	  

nemendahópnum,	  hvernig	  eigi	  að	  koma	  honum	  á	  staðinn	  og	  fleira	  (Gilbertson	  o.fl.,	  2006,	  

bls.	  22	  og	  89).	  

Hlutverk	  kennara	  er	  að	  gefa	  nemendum	  sem	  best	  tækifæri	  til	  náms.	  Útikennsla	  

getur	  verið	  góð	  leið	  til	  þess	  þar	  sem	  að	  hún	  gefur	  mikla	  breidd	  og	  nær	  til	  svo	  margra.	  

Einnig	  þarf	  kennarinn	  að	  vera	  sveigjanlegur	  og	  taka	  tillit	  til	  allra	  því	  að	  engir	  tveir	  

nemendur	  eru	  eins.	  Eins	  og	  áður	  hefur	  komið	  fram	  er	  að	  mörgu	  að	  hyggja	  við	  undirbúning	  

útikennslu	  og	  þarf	  kennarinn	  að	  bera	  ábyrgð	  á	  mörgu.	  

4.2 Að	  vekja	  áhuga	  nemenda	  

Samkvæmt	  Aðalnámskrá	  grunnskóla	  (2013,	  bls.	  42)	  er	  eitt	  meginhlutverk	  kennara	  að	  

vekja	  áhuga	  nemenda	  á	  náminu	  og	  viðhalda	  honum.	  Það	  eykur	  líkur	  á	  árangri	  ef	  kennarar	  

nota	  sem	  fjölbreyttastar	  kennsluaðferðir	  til	  að	  ná	  sem	  best	  til	  hvers	  og	  eins	  nemanda.	  

Einnig	  er	  mikilvægt	  að	  útbúa	  frjótt	  námsumhverfi	  sem	  ýtir	  undir	  góðan	  anda	  innan	  

bekkjarins.	  

Til	  þess	  að	  hægt	  sé	  að	  vekja	  áhuga	  nemenda	  á	  viðfangsefninu	  er	  fyrsta	  skrefið	  að	  

gera	  þeim	  grein	  fyrir	  því	  hvernig	  það	  tengist	  öðrum	  viðfangsefnum	  eða	  þeirra	  fyrri	  

reynslu.	  Einnig	  þarf	  kennari	  að	  útskýra	  fyrir	  nemendum	  hver	  eru	  markmið	  kennslunnar	  og	  

loks	  kveikja	  áhuga	  þeirra	  á	  því	  sem	  á	  að	  fara	  að	  gera.	  Þetta	  er	  hægt	  að	  gera	  á	  

margvíslegan	  hátt	  og	  hafa	  slíkar	  leiðir	  verið	  kallaðar	  kveikjur.	  Sem	  dæmi	  um	  kveikjur	  má	  

nefna	  gátur,	  þrautir,	  sögur,	  myndir,	  brandara,	  leiki	  eða	  einfaldlega	  umræður	  sem	  höfða	  til	  

reynslu	  nemenda	  (Ingvar	  Sigurgeirsson,	  2005,	  bls.	  18-‐19).	  	  

Kveikjan	  er	  mjög	  mikilvæg	  til	  þess	  að	  ná	  athygli	  nemenda	  sem	  fyrst.	  Ef	  kennarinn	  

nær	  henni	  strax	  þá	  er	  líklegt	  að	  hann	  haldi	  henni	  út	  kennslustundina.	  Mikilvægt	  er	  að	  

kveikjan,	  eða	  kynningin	  á	  viðfangsefninu,	  sé	  vel	  skipulögð,	  áhugaverð	  og	  spennandi.	  Hún	  

þarf	  að	  hvetja	  nemendur	  til	  að	  vilja	  vita	  meira	  um	  viðfangsefnið.	  Í	  bókinni	  Outdoor	  

education	  (Gilbertson	  o.fl.,	  2006,	  bls.	  87)	  er	  talað	  um	  nokkur	  atriði	  sem	  kennarinn	  þarf	  að	  

hafa	  í	  huga	  svo	  að	  kveikjan	  nái	  sem	  best	  til	  nemenda.	  	  

1. Vera	  jákvæður	  gagnvart	  viðfangsefninu.	  

2. Vera	  góð	  fyrirmynd	  og	  hafa	  mikla	  og	  góða	  orku	  sem	  smitar	  út	  frá	  sér.	  

3. Hafa	  skýr	  markmið	  svo	  að	  allir	  viti	  til	  hvers	  er	  ætlast	  af	  þeim.	  

4. Vera	  vel	  skipulagður.	  

5. Hafa	  góð	  tengsl	  við	  nemendur,	  kynnast	  þeim	  og	  nota	  nöfn	  þeirra.	  

6. Hafa	  húmor	  fyrir	  sjálfum	  sér	  og	  viðfangsefninu.	  

7. Sýna	  yfirlit	  yfir	  þau	  viðfangsefni	  sem	  bekkurinn	  mun	  taka	  þátt	  í.	  

8. Hvetja	  alla	  nemendur	  til	  að	  taka	  þátt.	  

9. Koma	  meginhugmyndum	  um	  það	  hver	  tilgangurinn	  með	  kennslustundinni	  sé,	  strax	  

á	  framfæri.	  

10. Tengja	  viðfangsefnið	  við	  daglegt	  líf	  nemenda.	  

11. Finna	  út	  hver	  þekking	  nemenda	  er	  fyrir	  svo	  að	  hægt	  sé	  að	  nálgast	  þá	  á	  þeirra	  

grundvelli.	  

Þó	  að	  kveikjunni	  sé	  ætlað	  að	  ná	  athygli	  nemenda	  og	  vekja	  áhuga	  þeirra	  á	  

viðfangsefninu	  þá	  er	  það	  ekki	  eini	  tilgangur	  hennar.	  Henni	  er	  einnig	  ætlað	  að	  örva	  

hugmyndaflug	  nemenda	  og	  komast	  að	  því	  hvað	  þeir	  vita	  og	  kunna.	  Með	  kveikjunni	  þarf	  

kennari	  einnig	  að	  leita	  eftir	  hugmyndum	  nemenda	  sinna	  um	  viðfangsefnið	  en	  þegar	  þeir	  

taka	  þátt	  í	  að	  koma	  með	  hugmyndir	  eykur	  það	  ábyrgð	  þeirra	  á	  námi	  sínu.	  Kennarinn	  hefur	  

ekki	  lokið	  undirbúningi	  kennslunnar	  fyrr	  en	  allar	  hugmyndir	  nemenda	  um	  viðfangsefnið	  

hafa	  komið	  fram	  í	  kveikjunni	  og	  hann	  undirbúið	  viðfangsefnið	  út	  frá	  þeim	  (Lilja	  M.	  

Jónsdóttir,	  2002,	  bls.	  27).	  Líkt	  og	  byrjun	  kennslustundar	  þá	  þurfa	  síðustu	  mínútur	  hennar	  

einnig	  að	  vera	  eftirminnilegar	  og	  vekja	  áhuga.	  Það	  er	  hægt	  að	  gera	  með	  umræðum	  um	  

viðfangsefnið,	  varpa	  fram	  spurningum	  eða	  vekja	  nemendur	  til	  umhugsunar	  á	  einhvern	  

hátt.	  Eins	  er	  mikilvægt	  að	  hrósa	  nemendum	  fyrir	  vinnu	  sína	  (Ingvar	  Sigurgeirsson,	  2009,	  

bls.	  62).	  

Í	  útikennslu	  þarf	  kennarinn	  að	  vera	  virkur	  í	  samskiptum	  við	  nemendur	  og	  deila	  

sínum	  hugsunum	  og	  tilfinningum	  gagnvart	  umhverfinu	  með	  þeim.	  Það	  hvetur	  nemendur	  

til	  að	  gera	  slíkt	  hið	  sama	  og	  þannig	  átta	  þeir	  sig	  betur	  á	  sínum	  eigin	  hugsunum.	  Einnig	  er	  

mikilvægt	  að	  gleði	  einkenni	  kennsluna	  og	  kennarinn	  þarf	  að	  sýna	  mikinn	  áhuga	  á	  

viðfangsefninu.	  Þessi	  áhugi	  smitar	  út	  frá	  sér	  og	  er	  hann	  einn	  helstu	  kostur	  sem	  kennari	  

getur	  haft	  (Cornell,	  1998,	  bls.	  14).	  	  

4.3 Skipulag	  kennslu	  	  

Það	  hversu	  vel	  tekst	  til	  í	  útikennslu	  byggist	  mjög	  mikið	  á	  því	  hversu	  vel	  hún	  er	  skipulögð.	  

Góð	  kennsluáætlun	  er	  grunnur	  að	  vel	  heppnaðri	  kennslustund	  þar	  sem	  markmiðum	  er	  

náð.	  Nokkur	  atriði	  eru	  mikilvæg	  þegar	  skipuleggja	  á	  kennslustundir,	  lotur,	  námskeið,	  eða	  

jafnvel	  stutta	  kynningu.	  Þessi	  atriði	  eru	  algjörlega	  óháð	  þeirri	  kennsluaðferð	  eða	  námsefni	  

sem	  á	  að	  nota.	  Það	  sem	  skiptir	  máli	  er	  það	  hvernig	  viðfangsefnum	  er	  raðað	  upp	  í	  

kennslustundinni,	  á	  hverju	  skal	  byrja,	  samhengi	  á	  milli	  viðfangsefna	  og	  svo	  hvernig	  skal	  

ljúka	  kennslustundinni.	  Þetta	  er	  hægt	  að	  líta	  á	  sem	  þrjá	  áfanga,	  upphaf,	  miðbik	  og	  

niðurlag	  (Ingvar	  Sigurgeirsson,	  2005).	  Í	  útikennslu	  skiptir	  sérstaklega	  miklu	  máli	  að	  

skipuleggja	  kennslustundina	  vel	  þar	  sem	  að	  svo	  mörgu	  er	  að	  hyggja.	  

Strax	  við	  upphaf	  kennslunnar	  er	  mikilvægt	  að	  gera	  nemendum	  grein	  fyrir	  því	  hvað	  

þeir	  séu	  að	  fara	  að	  gera,	  til	  hvers	  sé	  ætlast	  af	  þeim,	  hvernig	  þeir	  eigi	  að	  haga	  sér	  og	  hver	  

stjórni	  ferðinni	  (Broda,	  2007,	  bls.	  70;	  Gilbertson	  o.fl.,	  2006,	  bls.	  124).	  

Mikilvægt	  er	  að	  setja	  upp	  kennsluáætlun	  fyrir	  kennslu	  utandyra,	  rétt	  eins	  og	  fyrir	  

aðrar	  kennslustundir.	  Mörgum	  þykir	  það	  of	  tímafrekt	  og	  ekki	  nauðsynlegt	  í	  útikennslu	  en	  

þvert	  á	  móti	  getur	  sá	  háttur	  einmitt	  verið	  gott	  hjálpartæki	  við	  að	  skipuleggja	  svona	  

kennslustundir.	  Góð	  kennsluáætlun	  setur	  fram	  skýr	  markmið	  með	  kennslunni	  og	  hjálpar	  

kennaranum	  að	  halda	  sig	  við	  efnið	  og	  stuðlar	  að	  faglegri	  framkomu	  hans.	  Einnig	  er	  

kennsluáætlunin	  nokkurs	  konar	  skrá	  yfir	  kennsluna	  og	  hægt	  að	  leita	  þangað	  í	  framtíðinni.	  

Þar	  að	  auki	  getur	  hún	  verið	  mjög	  gott	  hjálpartæki	  við	  hugleiðingar	  eftir	  kennslustundina	  

sem	  og	  við	  námsmat	  (Gilbertson	  o.fl.,	  2006,	  bls.	  86).	  

Þó	  að	  gott	  skipulag	  sé	  grunnurinn	  að	  vel	  heppnaðri	  kennslustund	  þá	  er	  mikilvægt	  

að	  vera	  sveigjanlegur.	  Það	  þarf	  að	  gefa	  sér	  tíma	  til	  að	  staldra	  við	  og	  velta	  hlutunum	  fyrir	  

sér	  ásamt	  því	  að	  reikna	  með	  tíma	  fyrir	  ófyrirsjáanlega	  atburði	  sem	  geta	  vakið	  athygli	  

nemenda	  (Ann-‐Helen	  Odberg,	  2010,	  bls.	  64).	  

Ákveðið	  kennsluferli	  er	  lagt	  til	  grundvallar	  fyrir	  útikennslu:	  

1. Undirbúningsvinna	  er	  oftast	  innandyra	  þar	  sem	  viðfangsefnið	  er	  kynnt	  fyrir	  

nemendum	  í	  umræðum,	  með	  lestri	  eða	  öðru	  sem	  gæti	  vakið	  áhuga	  þeirra.	  Þar	  

undirbúa	  nemendur	  þá	  vinnu	  sem	  er	  framundan.	  Gott	  er	  að	  byrja	  og	  enda	  allar	  

kennslustundir	  eins,	  til	  dæmis	  sitjandi	  í	  hring	  eða	  á	  ákveðnum	  stað.	  Það	  getur	  

skapað	  öryggi	  fyrir	  nemendur	  og	  þeir	  gætu	  öðlast	  betra	  sjálfstraust.	  Sem	  dæmi	  

um	  undirbúningsvinnu	  má	  nefna	  þegar	  nemendur	  fræðast	  um	  tré,	  

uppbyggingu	  þeirra,	  trjátegundir,	  hvers	  vegna	  sum	  þeirra	  fella	  laufin	  á	  haustin	  

og	  fleira.	  

2. Útivinna	  snýst	  um	  að	  nemendur	  afli	  sér	  upplýsinga	  og	  ýmis	  konar	  reynslu	  fyrir	  

utan	  veggi	  skólans.	  Allir	  ættu	  að	  vera	  virkir	  og	  nota	  öll	  skynfæri	  sín.	  Sem	  dæmi	  

um	  útivinnu	  í	  framhaldi	  af	  dæminu	  um	  tré	  má	  nefna	  þegar	  nemendur	  fara	  út	  

og	  skoða	  tré.	  Snerta	  þau	  og	  finna	  lyktina	  af	  þeim.	  Einnig	  geta	  þeir	  safnað	  

laufblöðum	  fyrir	  eftirvinnu	  inni	  í	  skólanum.	  

3. Úrvinnsla	  er	  svo	  aftur	  inni	  þar	  sem	  nemendur	  vinna	  úr	  þeirri	  reynslu	  sem	  þeir	  

fengu	  í	  útivinnunni.	  Hún	  getur	  falist	  í	  umræðum,	  heimavinnu,	  kynningum	  og	  

fleiru.	  Mikilvægt	  er	  að	  hefja	  eftirvinnuna	  strax	  og	  hægt	  er.	  Þá	  sjá	  nemendur	  

strax	  afrakstur	  erfiðisins	  og	  geta	  tengt	  það	  sem	  þeir	  gerðu	  úti	  við	  það	  sem	  þeir	  

hafa	  verið	  að	  gera,	  eða	  munu	  gera,	  inni	  (Ann-‐Helen	  Odberg,	  2010,	  bls.	  64-‐65).	  	  

Sem	  dæmi	  um	  eftirvinnu	  geta	  nemendur	  rannsakað	  laufblöðin	  sem	  þau	  fundu	  og	  

jafnvel	  föndrað	  með	  þau.	  Umræður	  um	  það	  hvernig	  þau	  upplifðu	  trén	  og	  hvað	  þau	  lærðu	  

teljast	  einnig	  til	  eftirvinnu.	  Kennarar	  þurfa	  að	  athuga	  að	  úrvinnslan	  má	  ekki	  taka	  langan	  

tíma	  þegar	  um	  vinnu	  með	  ungum	  börnum	  er	  að	  ræða	  (Jordet,	  1998,	  bls.	  25)	  

4.3.1 Kennsluaðferðir	  	  

Ingvar	  Sigurgeirsson	  (2005)	  skilgreinir	  í	  bók	  sinni	  Litróf	  kennsluaðferðanna	  kennsluaðferð	  

sem:	  ,,...það	  skipulag	  sem	  kennarinn	  hefur	  á	  kennslu	  sinni,	  samskiptum	  við	  nemendur,	  

viðfangsefnum	  og	  námsefni	  í	  því	  skyni	  að	  nemendur	  læri	  það	  sem	  að	  er	  keppt’’	  (bls.	  9).	  

Það	  sem	  virðist	  hafa	  mest	  áhrif,	  þegar	  kemur	  að	  því	  að	  velja	  hvaða	  kennsluaðferð	  skuli	  

nota	  í	  kennslu,	  eru	  þær	  kennsluaðferðir	  sem	  kennarinn	  vandist	  á	  skólagöngu	  sinni.	  Því	  er	  

ekki	  skrítið	  að	  þessi	  ,,gamla	  góða’’	  kennsluaðferð	  sem	  felur	  í	  sér	  innlögn,	  verkefnavinnu,	  

heimanám,	  yfirlestur	  og	  svo	  koll	  af	  kolli	  sé	  enn	  við	  lýði	  í	  skólum,	  þar	  sem	  flestir	  kennarar	  

þekkja	  einmitt	  þessa	  aðferð	  frá	  því	  að	  þeir	  sjálfir	  voru	  í	  skóla	  (Lilja	  M.	  Jónsdóttir,	  2002,	  bls.	  

6).	  Þeir	  nemendur	  sem	  upplifa	  fjölbreyttar	  aðferðir,	  eins	  og	  útikennslu,	  á	  sinni	  skólagöngu	  

eru	  líklegri	  til	  að	  notast	  við	  þær	  ef	  þeir	  verða	  kennarar	  í	  framtíðinni.	  Því	  má	  áætla	  að	  

notast	  verði	  við	  fjölbreyttari	  kennsluaðferðir	  í	  framtíðinni	  en	  gengur	  og	  gerist	  í	  skólastarfi	  í	  

dag.	  	  

Í	  útikennslu	  er	  mikilvægt	  að	  finna	  jafnvægi	  á	  milli	  kennsluaðferða	  sem	  ýta	  undir	  

vitsmunalegan,	  líkamlegan	  og	  tilfinningalegan	  þroska	  nemenda.	  Sem	  dæmi	  um	  það	  þegar	  

nemendur	  læra	  að	  kveikja	  eld	  eru	  allar	  þessar	  nálganir	  notaðar.	  Fræðin	  um	  uppbyggingu	  

eldsins	  og	  öryggi	  í	  sambandi	  við	  hann	  ýta	  undir	  vitsmunalegan	  þroska.	  Þegar	  nemendur	  

kveikja	  sjálfan	  eldinn	  er	  ýtt	  undir	  líkamlegan	  þroska	  og	  samvinnu	  þeirra.	  Oft	  eyða	  

kennarar	  of	  miklum	  tíma	  í	  að	  lesa	  yfir	  nemendum	  og	  útskýra	  fyrir	  þeim	  viðfangsefnið	  í	  

staðinn	  fyrir	  að	  leyfa	  þeim	  að	  prófa	  sig	  áfram.	  En	  útikennsla	  gengur	  einmitt	  út	  á	  hið	  síðara.	  

Ef	  kennari	  notast	  við	  þessar	  ólíku	  nálganir	  er	  líklegra	  að	  hann	  nái	  til	  alls	  nemendahópsins,	  

enda	  kjósa	  ekki	  allir	  sömu	  aðferðir	  til	  að	  læra	  (Gilbertson	  o.fl.,	  2006,	  bls.	  90).	  	  

Með	  góðum	  undirbúningi	  er	  hægt	  að	  kenna	  næstum	  því	  allar	  námsgreinar	  

utandyra	  þannig	  að	  allir	  nemendur	  njóti	  sín	  sem	  best.	  Sem	  dæmi	  um	  kennsluaðferðir	  í	  

útikennslu	  má	  nefna	  vettvangsferðir,	  tilraunir,	  athuganir,	  reynslu	  og	  skynjun,	  leiki,	  

þrautalausnir,	  þemaverkefni	  og	  umræður	  (Ann-‐Helen	  Odberg,	  2010,	  bls.	  60).	  	  

Ung	  börn	  læra	  á	  heiminn	  í	  gegnum	  leik	  og	  mikilvægt	  er	  að	  hann	  sé	  notaður	  sem	  

mest	  í	  námi	  þeirra	  (Aðalnámskrá	  grunnskóla,	  2013,	  bls.	  44).	  Í	  útikennslu	  er	  auðvelt	  að	  

börn	  læri	  í	  leik.	  Þegar	  þau	  eru	  í	  leikskóla	  og	  á	  fyrstu	  árum	  grunnskóla	  þróast	  hreyfifærni	  

þeirra	  mjög	  hratt.	  Því	  er	  nauðsynlegt	  að	  gefa	  börnum	  tækifæri	  til	  þess	  að	  þróa	  þessa	  færni	  

sína	  í	  skólanum	  og	  er	  leikurinn	  góð	  aðferð	  til	  þess	  (Frost	  o.fl.,	  2008,	  bls.	  125-‐128).	  

Leikurinn	  er	  ekki	  bara	  góður	  til	  að	  efla	  líkamlegan	  þroska	  barna	  heldur	  einnig	  

vitsmunalegan.	  Margir	  skipulagðir	  leikir	  geta	  kennt	  nemendum	  eitthvað	  um	  viðfangsefnið,	  

til	  dæmis	  leikir	  eins	  og	  París	  sem	  kenna	  börnunum	  að	  telja	  og	  leggja	  saman.	  Auk	  þess	  hafa	  

flestir	  leikir	  einhverjar	  reglur	  sem	  þarf	  að	  læra	  og	  fylgja	  eftir.	  Einnig	  ýta	  leikir	  undir	  

tilfinningalegan	  þroska	  en	  í	  þeim	  þurfa	  nemendur	  að	  hafa	  samskipti	  og	  takast	  á	  við	  allan	  

þann	  ágreining	  sem	  gæti	  komið	  upp	  þeirra	  á	  milli.	  

Vettvangsferðir	  á	  stofnanir,	  söfn,	  fyrirtæki	  eða	  út	  í	  náttúruna	  eru	  oft	  notaðar	  í	  

útikennslu.	  Þá	  reynir	  fyrst	  og	  fremst	  á	  þekkingu	  kennarans	  og	  hann	  er	  í	  hlutverki	  

leiðsögumanns.	  Möguleiki	  er	  að	  framkvæma	  vettvangsathuganir	  í	  þessum	  ferðum	  og	  er	  

það	  mjög	  góð	  aðferð	  til	  þess	  að	  nemendur	  finni	  að	  tilgangur	  sé	  með	  ferðinni.	  

Vettvangsathuganir	  eru	  þær	  athuganir	  þar	  sem	  nemendur	  safna	  upplýsingum	  úr	  

umhverfinu	  sem	  síðan	  er	  unnið	  úr.	  Einnig	  er	  mikilvægt	  að	  fylgja	  vettvangsferðum	  eftir	  

með	  markvissum	  umræðum	  og/eða	  verkefnum	  þegar	  í	  skólann	  er	  komið	  (Ingvar	  

Sigurgeirsson,	  2005,	  bls.	  61-‐62).	  Í	  vettvangsferðum	  eru	  einnig	  oft	  góðar	  aðstæður	  til	  

ýmissa	  verklegra	  æfinga.	  Verklegar	  æfingar	  þjálfa	  leikni	  nemenda	  á	  ýmsum	  sviðum	  þar	  

sem	  þær	  leyfa	  nemendum	  að	  kljást	  við	  vandamál	  í	  raunverulegum	  aðstæðum	  (Ingvar	  

Sigurgeirsson,	  2005,	  bls.	  86-‐87).	  	  

Útikennsla	  býður	  upp	  á	  marga	  möguleika	  til	  að	  vinna	  með	  skapandi	  viðfangsefni.	  

Með	  skapandi	  viðfangsefnum	  getur	  verið	  átt	  við	  smíðar	  þar	  sem	  nemendur	  nota	  til	  dæmis	  

náttúrulegan	  efnivið	  til	  að	  skapa	  eitthvað	  stórt	  eða	  smátt.	  Einnig	  geta	  nemendur	  notað	  

teikningar	  til	  að	  túlka	  reynslu	  sína	  og	  þróa	  skilning	  sinn	  á	  viðfangsefninu	  (Kristín	  Norðdahl,	  

2013).	  Sögur,	  tónlist,	  söng	  og	  dans	  er	  einnig	  hægt	  að	  notast	  við	  í	  útikennslu.	  Þessar	  

aðferðir	  krefjast	  þess	  að	  nemendur	  lifi	  sig	  inn	  í	  þær	  aðstæður	  sem	  þeir	  eru	  í	  og	  geti	  tjáð	  

sig	  um	  upplifun	  sína	  á	  einhvern	  hátt	  til	  dæmis	  með	  því	  að	  segja	  sögur,	  sjá	  viðfangsefnið	  

fyrir	  sér	  í	  huganum	  eða	  túlka	  námsefnið	  á	  leikrænan	  hátt	  jafnvel	  með	  tónlist	  eða	  dansi.	  

Einnig	  telst	  ritun	  til	  skapandi	  viðfangsefna,	  þar	  sem	  nemendur	  geta	  tjáð	  sig	  um	  námsefnið	  

skriflega	  (Ingvar	  Sigurgeirsson,	  2005,	  bls.	  98-‐108).	  Kennari	  gæti	  notað	  sögur	  eða	  tónlist	  úti	  

í	  náttúrunni	  til	  að	  nálgast	  viðfangsefnið.	  Sögur	  eru	  góðar	  til	  að	  fræða	  nemendur	  um	  

viðfangsefnið	  á	  skemmtilegan	  hátt.	  Nemendur	  lifa	  sig	  inn	  í	  söguna	  og	  eiga	  auðveldara	  

með	  að	  tengjast	  viðfangsefninu	  (Gilbertson	  o.fl.,	  2006,	  bls.	  130).	  Nemendur	  geta	  einnig	  

samið	  sögur,	  leikþætti	  eða	  annað	  í	  eftirvinnunni	  til	  þess	  að	  túlka	  það	  sem	  þeir	  hafa	  lært.	  

Umræður	  ættu	  að	  gegna	  lykilhlutverki	  í	  útikennslu.	  Kennarinn	  notar	  spurningar	  til	  

þess	  að	  skapa	  umræður	  um	  viðfangsefnið	  og	  getur	  markmiðið	  verið	  að	  efla	  áhuga	  

nemenda,	  fá	  þá	  til	  að	  velta	  viðfangsefninu	  fyrir	  sér	  eða	  skiptast	  á	  skoðunum.	  Einnig	  er	  

mikilvægt	  að	  draga	  saman	  niðurstöður	  í	  lok	  tímans	  með	  umræðum,	  svo	  að	  nemendur	  

skilji	  tenginguna	  á	  milli	  útivinnunnar	  og	  þeirra	  markmiða	  sem	  fyrirfram	  voru	  sett	  (Ingvar	  

Sigurgeirsson,	  2005,	  bls.	  92-‐94).	  Oft	  er	  umræðum	  sleppt	  í	  útikennslu	  vegna	  þess	  að	  

kennarinn	  telur	  mikilvægt	  að	  nýta	  sem	  mestan	  tíma	  úti	  með	  nemendum.	  Þó	  getur	  verið	  

nauðsynlegt	  að	  þessar	  umræður	  eigi	  sér	  stað	  til	  að	  dýpka	  þekkingu	  nemenda	  á	  

viðfangsefninu	  og	  gefa	  þessari	  reynslu	  aukna	  þýðingu	  fyrir	  þá	  (Gilbertson	  o.fl.,	  2006,	  bls.	  

92).	  	  

Allar	  þessar	  aðferðir	  er	  hægt	  að	  nota	  í	  útikennslu	  á	  einhvern	  hátt.	  Mikilvægt	  er	  að	  

nota	  sem	  fjölbreyttastar	  kennsluaðferðir	  til	  þess	  að	  höfða	  til	  allra	  nemenda,	  svo	  að	  allir	  fái	  

þeir	  sömu	  tækifæri	  til	  náms.	  

4.3.2 Námsumhverfi	  	  

Í	  útikennslu	  er	  umhverfi	  nemenda	  og	  náttúran	  notuð	  til	  náms	  en	  eitt	  af	  því	  sem	  getur	  haft	  

mikil	  áhrif	  á	  námsáhuga	  nemenda	  er	  einmitt	  námsumhverfið.	  Það	  þarf	  að	  vera	  jákvætt	  og	  

styðjandi	  fyrir	  nemendur.	  Kennarinn	  þarf	  að	  hvetja	  þá	  áfram	  og	  aðstoða	  þá	  við	  að	  prófa	  

sig	  áfram.	  Mikilvægt	  er	  að	  nemendur	  þori	  að	  taka	  áhættur	  í	  náminu	  án	  þess	  að	  eiga	  von	  á	  

að	  vera	  gagnrýndir	  (Ingvar	  Sigurgeirsson,	  2005,	  bls.	  22).	  Í	  útikennslu	  er	  umhverfi	  

nemenda,	  til	  dæmis	  náttúran,	  stofnanir,	  fyrirtæki	  eða	  skólalóðin,	  notuð	  til	  að	  styðja	  við	  

nám	  nemenda.	  Kennari	  getur	  því	  valið	  námsumhverfið	  eftir	  því	  hvert	  viðfangsefnið	  er	  

hverju	  sinni.	  Til	  dæmis	  ef	  nemendur	  eru	  að	  læra	  um	  fjörufugla	  getur	  kennari	  ákveðið	  að	  

fara	  með	  þá	  í	  fjöruna	  eða	  á	  fuglasafn	  og	  þannig	  stutt	  við	  nám	  þeirra.	  

	   Eins	  og	  komið	  hefur	  fram	  hér	  á	  undan	  getur	  útikennsla	  átt	  sér	  stað	  hvar	  sem	  er	  

utan	  veggja	  skólastofunnar,	  hvort	  sem	  það	  er	  í	  þéttbýli	  eða	  dreifbýli,	  náttúrulegu	  eða	  

manngerðu	  umhverfi.	  Munurinn	  á	  manngerðu	  umhverfi	  og	  náttúrulegu	  er	  sá	  að	  maðurinn	  

hefur	  aðlagað	  umhverfið	  að	  sínum	  þörfum	  í	  manngerðu	  umhverfi.	  Hann	  hefur	  valið	  hvaða	  

lífverur	  búa	  þar,	  svo	  sem	  illgresi	  og	  meindýr,	  hann	  hefur	  lagt	  stíga	  og	  lagað	  umhverfið	  að	  

ferðum	  sínum.	  Í	  náttúrulegu	  umhverfi	  hefur	  maðurinn	  ekki	  haft	  eins	  mikil	  áhrif	  og	  engum	  

lífverum	  verið	  rutt	  úr	  vegi	  (Kristín	  Norðdahl,	  2005).	  Nemendur	  gætu	  lært	  að	  bera	  meiri	  

virðingu	  fyrir	  náttúrunni	  ef	  kennslan	  á	  sér	  stað	  í	  umhverfi	  þar	  sem	  náttúran	  hefur	  fengið	  

að	  haldast	  óbreytt.	  	  

Áður	  fyrr	  fengu	  börn	  að	  leika	  sér	  mikið	  meira	  úti	  án	  stöðugs	  eftirlits,	  heldur	  en	  

gengur	  og	  gerist	  í	  dag.	  Foreldrar	  telja	  umhverfið	  ekki	  vera	  nógu	  öruggt	  fyrir	  börnin	  sín	  

(Knight,	  2009,	  bls.	  32).	  Kennarar	  deila	  þessum	  áhyggjum	  með	  foreldrum	  en	  öryggi	  er	  alltaf	  

að	  verða	  meira	  áhyggjuefni	  meðal	  þeirra	  sem	  nota	  útikennslu	  sem	  kennsluaðferð.	  Það	  er	  

á	  ábyrgð	  kennarans	  að	  hver	  og	  einn	  nemandi	  sé	  öruggur.	  	  

Mikilvægt	  er	  að	  gera	  sér	  grein	  fyrir	  muninum	  á	  skynjaðri	  hættu	  og	  raunverulegri	  

hættu.	  Skynjuð	  hætta	  er	  þegar	  manneskju	  finnst	  hún	  vera	  í	  hættu	  en	  hún	  er	  það	  í	  rauninni	  

ekki	  og	  stafar	  það	  þá	  af	  hræðslu.	  Viðkomandi	  gæti	  þá	  til	  dæmis	  verið	  vatnshræddur	  og	  

gæti	  því	  orðið	  hræddur	  í	  sundlaug.	  En	  svo	  getur	  hræðsla	  myndast	  við	  aðstæður	  þar	  sem	  

raunveruleg	  hætta	  er	  til	  staðar	  eins	  og	  að	  vera	  í	  bíl	  sem	  bílstjóri	  skyndilega	  missir	  vald	  á.	  

Að	  sjálfsögðu	  er	  mikilvægt	  að	  ganga	  úr	  skugga	  um	  að	  aldrei	  sé	  raunveruleg	  hætta	  til	  

staðar	  en	  einnig	  þarf	  að	  huga	  að	  skynjaðri	  hættu	  nemenda.	  Ef	  nemendur	  eru	  of	  óöruggir	  

og	  finnast	  þeir	  vera	  í	  hættu	  þá	  mun	  það	  koma	  niður	  á	  námi	  þeirra	  og	  þeir	  taka	  ekki	  eins	  

mikinn	  þátt	  og	  þeir	  annars	  myndu	  gera	  (Gilbertson	  o.fl.,	  2006,	  bls.	  73).	  Mikilvægt	  er	  að	  

kennarar	  séu	  í	  góðum	  samskiptum	  við	  foreldra	  og	  útskýri	  fyrir	  þeim	  markmiðin	  með	  

kennslunni.	  Ef	  foreldrar	  eru	  ekki	  vel	  upplýstir	  þá	  geta	  þeir	  verið	  á	  móti	  þessari	  

kennsluaðferð,	  til	  dæmis	  á	  grundvelli	  mögulegrar	  hættu	  í	  umhverfinu	  (Ann-‐Helen	  Odberg,	  

2010,	  bls.	  65).	  	  

	  

Kennarinn	  þarf	  einnig	  að	  stuðla	  að	  jákvæðu	  umhverfi	  með	  viðmóti	  sínu	  og	  

samskiptum	  við	  nemendur.	  Nemendur	  þurfa	  að	  finna	  að	  þeim	  sé	  treyst	  og	  þau	  þurfa	  að	  

treysta	  kennaranum	  sínum.	  Í	  útikennslu	  er	  mjög	  mikilvægt	  að	  kennarinn	  noti	  einmitt	  

samskipti	  til	  þess	  að	  námsumhverfið	  verði	  styðjandi	  við	  nám	  nemenda	  því	  annars	  geta	  

nemendur	  gleymt	  tilgangi	  útiverunnar	  og	  misst	  áhugann	  á	  viðfangsefninu.	  	  

4.3.3 Námsefni/námsgögn	  

Í	  Aðalnámskrá	  grunnskóla	  (2013,	  bls.	  49)	  segir	  að	  námsgögn	  eigi	  að	  taka	  mið	  af	  

skilgreindum	  hæfniviðmiðum	  og	  vera	  þannig	  sett	  fram	  að	  allir	  nemendur	  hafi	  sömu	  

möguleika	  á	  að	  ná	  þeim.	  Þetta	  er	  tryggt	  með	  því	  að	  notast	  við	  vönduð	  og	  eins	  fjölbreytt	  

námsgögn	  og	  völ	  er	  á.	  Námsgögn	  þurfa	  að	  vekja	  áhuga	  og	  höfða	  til	  allra	  nemendahópa	  

óháð	  kyni,	  uppruna,	  búsetu,	  fötlunar	  eða	  félagslegri	  stöðu.	  

Einn	  af	  mikilvægustu	  eiginleikum	  útikennslu	  er	  sá	  að	  námsefnið	  er	  að	  finna	  í	  

umhverfinu	  og	  náttúrunni.	  Raunveruleg	  reynsla	  sem	  nemendur	  fá	  úr	  umhverfi	  sínu	  getur	  

bætt	  verulega	  það	  nám	  sem	  þeir	  fá	  úr	  námsbókum	  sínum,	  en	  slík	  reynsla	  gerir	  námið	  

merkingarbærara	  fyrir	  nemendur	  og	  tengir	  það	  daglegu	  lífi	  þeirra.	  Til	  dæmis	  þegar	  

nemendur	  læra	  um	  villtar	  plöntur	  í	  skólastofunni	  þá	  sjá	  þeir	  myndir	  af	  þeim	  og	  lesa	  um	  

þær.	  Í	  náttúrunni	  sjá	  þeir	  plönturnar	  með	  berum	  augum,	  snerta	  þær,	  finna	  lyktina	  af	  þeim	  

og	  sjá	  náttúrulegt	  umhverfi	  þeirra.	  Það	  að	  sjá	  plönturnar	  í	  sínu	  náttúrulega	  umhverfi	  

dýpkar	  þá	  þekkingu	  sem	  nemendur	  lesa	  um	  í	  skólabókunum	  og	  öfugt.	  Auðvelt	  er	  að	  

notast	  við	  útikennslu	  í	  stærðfræði	  á	  yngsta	  stigi.	  Nemendur	  geta	  farið	  út	  og	  skoðað	  

umhverfið,	  hvaða	  form	  þeir	  sjá,	  þeir	  geta	  talið	  fjölda	  bíla	  á	  bílaplaninu	  eða	  farið	  í	  ýmsa	  

leiki	  sem	  ýta	  undir	  stærðfræðilega	  umræðu,	  til	  dæmis	  París.	  Hægt	  er	  að	  tengja	  hvaða	  

námsefni	  sem	  er	  við	  útikennslu	  og	  í	  raun	  er	  mikilvægt	  að	  nýta	  það	  námsefni	  sem	  

nemendur	  hafa	  um	  viðfangsefnið.	  Þegar	  þeir	  skoða	  námsefnið	  frá	  ólíkum	  hliðum	  getur	  

það	  hjálpað	  þeim	  að	  fá	  aðra	  sýn	  á	  viðfangsefnið.	  

Námsgögn	  og	  námsefni	  þurfa	  að	  höfða	  til	  nemenda	  og	  vera	  þannig	  uppbyggð	  að	  

þau	  gefi	  öllum	  nemendum	  tækifæri	  til	  að	  ná	  markmiðum	  námsins.	  Útikennsla	  býður	  upp	  á	  

fjölbreytta	  nálgun	  á	  viðfangsefninu	  og	  hvergi	  er	  meira	  úrval	  af	  hinum	  ýmsu	  námsgögnum	  

en	  einmitt	  í	  umhverfi	  nemenda	  og	  náttúrunni.	  	  

4.3.4 Námsmat	  	  

Námsmat	  er	  stór	  þáttur	  í	  undirbúningi	  kennslu.	  Fylgst	  er	  með	  hvaða	  nám	  á	  sér	  stað	  og	  

hvernig	  hverjum	  og	  einum	  nemenda	  tekst	  að	  ná	  þeirri	  hæfni	  sem	  aðalnámskrá	  segir	  til	  um	  

og	  til	  hvaða	  úrræða	  skuli	  taka	  ef	  aðstoðar	  er	  þörf.	  Námsmatið	  þarf	  þá	  að	  vera	  áreiðanlegt	  

og	  ganga	  þarf	  úr	  skugga	  um	  verið	  sé	  að	  meta	  það	  sem	  á	  að	  meta	  (Aðalnámskrá	  

grunnskóla,	  2013,	  bls.	  27-‐28).	  Útikennsla	  snýst	  um	  að	  byggja	  nám	  upp	  á	  fyrri	  þekkingu	  og	  

reynslu	  nemenda	  og	  því	  er	  svo	  mikilvægt	  er	  að	  meta	  þekkingu	  nemenda	  áður	  en	  farið	  er	  

að	  skipuleggja	  kennsluna	  (Gilbertson	  o.fl.,	  2006,	  bls.	  97).	  	  

Til	  þess	  að	  námsmat	  verði	  sem	  áreiðanlegast	  og	  óhlutdrægast	  þarf	  það	  að	  taka	  

mið	  af	  öllum	  þáttum	  námsins,	  svo	  sem	  leikni,	  þekkingu	  og	  hæfni.	  Það	  þýðir	  að	  stuðla	  þarf	  

að	  fjölbreyttu	  námsmati	  sem	  og	  tekur	  mið	  af	  hæfniviðmiðum	  aðalnámskrár	  og	  einnig	  

fjölbreyttum	  nemendahópi	  (Aðalnámskrá	  grunnskóla,	  2013,	  bls.	  55).	  Einnig	  er	  mikilvægt	  

að	  kennari	  þekki	  nemendur	  sína	  vel	  og	  bakgrunn	  þeirra,	  svo	  sem	  fyrri	  reynslu	  og	  þjóðerni	  

ásamt	  vitsmunalegri	  og	  líkamlegri	  getu	  þeirra.	  Til	  þess	  að	  námsmatið	  sé	  sanngjarnt	  þarf	  að	  

taka	  með	  í	  reikninginn	  styrkleika	  hvers	  og	  eins	  (Gilbertson	  o.fl.,	  2006,	  bls.	  44).	  Áður	  en	  

vinna	  nemenda	  hefst	  þarf	  kennarinn	  að	  vera	  búinn	  að	  ákveða	  og	  útskýra	  fyrir	  þeim	  hvað	  á	  

að	  meta	  og	  hvernig	  (Lilja	  M.	  Jónsdóttir	  2002,	  bls.	  49).	  Hér	  á	  eftir	  verður	  fjallað	  um	  nokkrar	  

tegundir	  námsmats.	  Frammistöðumat,	  sjálfs-‐	  og	  jafningjamat,	  sýnismöppur	  og	  dagbók.	  

Með	  frammistöðumati	  er	  átt	  við	  þegar	  kennari	  fylgist	  með	  nemendum	  sínum	  við	  

mismunandi	  aðstæður	  og	  skráir	  hjá	  sér	  á	  skipulegan	  hátt	  þau	  atriði	  sem	  á	  að	  meta	  hverju	  

sinni.	  Frammistöðumat	  hefur	  lengi	  verið	  notað	  í	  verklegum	  greinum	  og	  því	  hentar	  það	  vel	  

í	  útikennslu	  (Elísabet	  Valtýsdóttir,	  2010).	  Í	  útikennslu	  er	  gott	  að	  ræða	  við	  nemendur	  jafnt	  

og	  þétt	  í	  kennslustundinni	  um	  viðfangsefnið	  til	  að	  komast	  að	  þekkingu	  þeirra	  á	  því	  og	  

hvernig	  þekking	  þeirra	  er	  að	  þróast.	  Nauðsynlegt	  er	  að	  kennari	  skrái	  niður	  matið	  reglulega	  

og	  skipulega	  svo	  að	  frammistöðumatið	  sé	  sem	  marktækast.	  	  

Sjálfsmat	  leggur	  áherslu	  á	  virkni	  nemenda	  og	  ábyrgð	  þeirra	  á	  eigin	  námi.	  Það	  getur	  

verið	  byggt	  á	  dagbók	  nemenda	  eða	  viðtölum	  á	  milli	  kennara	  og	  nemenda.	  Þannig	  er	  rætt	  

um	  hvernig	  tókst	  að	  vinna	  verkefnið	  og	  nemendur	  hvattir	  til	  að	  meta	  eigið	  nám.	  Einnig	  er	  

hægt	  að	  notast	  við	  ýmis	  konar	  gátlista	  eða	  eyðublöð	  til	  þess	  að	  styðjast	  við	  (Ingvar	  

Sigurgeirsson,	  2009,	  bls.	  91).	  Svona	  námsmat	  krefst	  fullrar	  alvöru	  og	  hefur	  þannig	  mikið	  

uppeldislegt	  gildi	  (Ingvar	  Sigurgeirsson,	  1998).	  

	   Með	  því	  að	  láta	  nemendur	  meta	  vinnu	  sína	  sjálfir	  getur	  kennarinn	  fengið	  skýrari	  

mynd	  af	  þeim.	  Sjálfsmynd	  þeirra	  getur	  oft	  verið	  önnur	  en	  hún	  birtist	  kennaranum	  (Lilja	  M.	  

Jónsdóttir,	  2002,	  bls.	  53).	  Sjálfsmat	  getur	  þannig	  gefið	  kennaranum	  upplýsingar	  um	  

nemandann	  og	  nám	  hans,	  sem	  ekki	  er	  hægt	  að	  fá	  með	  öðrum	  hætti.	  Til	  að	  þessi	  

námsmatsaðferð	  geti	  gengið	  upp	  þurfa	  nemendur	  að	  hafa	  öðlast	  sjálfstæði	  í	  námi.	  Þá	  

bera	  nemendur	  ábyrgð	  á	  eigin	  námi	  og	  skilja	  tilganginn	  með	  því,	  taka	  þátt	  í	  að	  setja	  

markmið,	  eiga	  frumkvæði	  af	  því	  að	  skipuleggja	  viðfangsefni	  og	  geta	  metið	  reglulega	  

hvernig	  til	  hefur	  tekist	  (Elísabet	  Valtýsdóttir,	  2010).	  Í	  útikennslu	  er	  gott	  að	  notast	  við	  þessa	  

aðferð	  þannig	  að	  nemendur	  skrifa	  um	  reynslu	  sína,	  til	  dæmis	  með	  því	  að	  halda	  dagbók.	  

Einnig	  geta	  nemendur	  skrifað	  upp	  markmið	  við	  upphaf	  kennslunnar	  og	  svo	  metið	  hvernig	  

til	  hefur	  tekist	  að	  ná	  þeim	  markmiðum	  í	  úrvinnslunni.	  

	   Líkt	  og	  sjálfsmat	  leggur	  jafningjamat	  áherslu	  á	  virkni	  og	  ábyrgð	  nemenda.	  Það	  er	  

mjög	  góð	  aðferð	  til	  að	  nota	  í	  hópastarfi	  þannig	  að	  hver	  nemandi	  metur	  alla	  hópfélaga	  sína	  

(Elísabet	  Valtýsdóttir,	  2010).	  Oft	  leggja	  nemendur	  mismikið	  af	  mörkum	  í	  hópastarfi	  og	  því	  

er	  mikilvægt	  að	  gefa	  hverjum	  og	  einum	  tækifæri	  til	  að	  meta	  hvern	  annan.	  Einnig	  er	  

æskilegt	  að	  hver	  hópur	  meti	  samstarfið	  í	  heild.	  Það	  er	  hægt	  að	  gera	  á	  formlegan	  hátt	  með	  

þar	  til	  gerðu	  matsblaði	  þar	  sem	  þarf	  að	  koma	  fram,	  til	  dæmis	  hvernig	  þeim	  fannst	  

samstarfið	  ganga,	  hvað	  hafi	  verið	  erfitt,	  hvað	  hafi	  verið	  skemmtilegt	  og	  fleira	  (Lilja	  M.	  

Jónsdóttir,	  2002,	  bls.	  50-‐51).	  Oftast	  er	  samræmi	  á	  milli	  nemenda	  í	  mati	  á	  hópastarfi	  hvað	  

varðar	  virkni	  hvers	  og	  eins,	  en	  gott	  er	  að	  láta	  alla	  segja	  eitthvað	  jákvætt	  um	  hvern	  

nemenda	  og	  síðan	  eitthvað	  sem	  mætti	  gera	  betur.	  Þetta	  er	  gert	  til	  að	  auka	  samhug	  innan	  

hópsins	  og	  ganga	  úr	  skugga	  um	  að	  ekki	  sé	  gert	  lítið	  úr	  neinum	  (Elísabet	  Valtýsdóttir,	  

2010).	  Nemendur	  vinna	  oft	  saman	  í	  hópum	  í	  útikennslu	  að	  hinum	  ýmsu	  verkefnum.	  Því	  er	  

jafningjamat	  augljós	  kostur	  til	  þess	  að	  komast	  að	  því	  hvernig	  samvinnan	  hefur	  gengið.	  

Slíkt	  mat	  er	  hægt	  að	  gera	  í	  eftirvinnunni	  þegar	  komið	  er	  aftur	  í	  skólastofuna	  og	  nemendur	  

fara	  yfir	  upplifun	  sína.	  	  

Í	  sýnismöppu,	  eða	  verkmöppu	  eins	  og	  hún	  er	  stundum	  kölluð,	  safna	  nemendur	  

verkefnum	  sínum	  og	  fleiru	  sem	  tengist	  námi	  þeirra,	  til	  dæmis	  skissum,	  teikningum,	  

glósum,	  ritgerðum,	  sögum,	  ljóðum,	  ljósmyndum	  og	  öllu	  öðru	  sem	  getur	  á	  einhvern	  hátt	  

sýnt	  framfarir	  þeirra	  í	  námi	  (Ingvar	  Sigurgeirsson,	  2009,	  bls.	  87).	  Möppurnar	  geyma	  

nokkurs	  konar	  sönnunargögn	  fyrir	  því	  að	  nemandinn	  hefur	  náð	  þeirri	  færni	  sem	  krafist	  er.	  

Þessar	  möppur	  gefa	  mun	  skýrari	  mynd	  af	  framförum	  nemenda	  heldur	  en	  ein	  lokaeinkunn	  

á	  skriflegu	  prófi	  getur	  nokkurn	  tímann	  gert	  (Elísabet	  Valtýsdóttir,	  2010).	  Nemendur	  geta	  

sett	  inn	  myndir	  úr	  vettvangsferðum,	  skrifað	  niður	  hugleiðingar	  sínar	  um	  viðfangsefnin	  og	  

hvað	  þeir	  hafa	  lært.	  Einnig	  er	  hægt	  að	  hafa	  jafningja-‐	  og	  sjálfsmat	  i	  þessum	  möppum.	  	  

	   Stundum	  eru	  valin	  þau	  verkefni	  sem	  komu	  best	  út	  og	  jafnvel	  sýnishorn	  af	  

verkefnum	  sem	  tókust	  ekki	  eins	  vel.	  Möppurnar	  geta	  einnig	  innihaldið	  umsagnir	  jafningja,	  

kennara	  eða	  annarra	  sem	  hægt	  er	  að	  leita	  til.	  Sýnismöppur	  geta	  verið	  mjög	  góður	  

grundvöllur	  til	  að	  hafa	  samskipti	  við	  foreldra	  eða	  forráðamenn	  og	  kynna	  skólastarfið	  fyrir	  

þeim	  (Ingvar	  Sigurgeirsson,	  2009,	  bls.	  87-‐88).	  Það	  er	  auðvelt	  að	  rökstyðja	  val	  á	  

kennsluaðferðum	  eins	  og	  útikennslu	  ef	  nóg	  er	  til	  af	  efni	  til	  að	  sýna	  fram	  á	  að	  nám	  hefur	  

átt	  sér	  stað.	  Sýnismöppur	  geta	  verið	  kjörin	  leið	  til	  þess	  að	  koma	  þessu	  á	  framfæri	  til	  

dæmis	  til	  foreldra	  og	  skólastjórnenda.	  	  

Dagbækur	  geta	  verið	  mjög	  öflugt	  tæki	  í	  útikennslu	  og	  partur	  af	  sjálfsmati	  nemenda	  

(Ingvar	  Sigurgeirsson,	  2009,	  bls.	  91).	  Þær	  veita	  innsýn	  inn	  í	  hugarheim	  nemenda	  og	  gera	  

kennara	  kleift	  að	  fylgjast	  með	  námi	  þeirra.	  Einnig	  geta	  nemendur	  skrifað	  skilaboð	  til	  

kennarans	  í	  bókina	  og	  þá	  er	  hún	  orðin	  góð	  aðferð	  til	  tjáskipta	  þeirra	  á	  milli	  um	  viðkvæm	  

málefni.	  Í	  útikennslu	  eru	  nemendur	  oft	  að	  sigrast	  á	  ótta	  við	  ýmsa	  hluti	  og	  læra	  eitthvað	  

nýtt	  um	  sjálfa	  sig,	  sem	  þau	  geta	  þá	  skrifað	  um	  í	  dagbókina	  til	  að	  létta	  á	  hjarta	  sínu.	  Einnig	  

getur	  nemandi	  skrifað	  sínar	  persónulegu	  hugleiðingar	  í	  bókina	  og	  þannig	  notað	  hana	  sem	  

nokkurs	  konar	  sjálfsmat	  (Gilbertson	  o.fl.,	  2006,	  bls.	  99).	  

	  

Í	  útikennslu	  eru	  svo	  margir	  þættir	  sem	  koma	  að	  námsmati	  að	  ekki	  er	  hægt	  að	  ætlast	  

til	  að	  hægt	  sé	  að	  meta	  allt	  með	  skriflegu	  prófi.	  Sú	  aðferð	  er	  heldur	  ekki	  í	  samræmi	  við	  

hugmyndir	  um	  einstaklingsmiðað	  nám.	  Því	  er	  mikilvægt	  að	  leitast	  við	  að	  nota	  fjölbreyttar	  

námsmatsaðferðir	  til	  þess	  að	  mat	  verði	  sem	  sanngjarnast	  fyrir	  nemendur	  og	  áreiðanlegast	  

fyrir	  kennarann.	  Þessar	  matsaðferðir	  sem	  gert	  er	  grein	  fyrir	  hér	  að	  ofan	  henta	  vel	  í	  

útikennslu,	  þar	  sem	  þær	  eru	  fjölbreyttar	  og	  ættu	  að	  ná	  á	  einhvern	  hátt	  til	  allra	  nemenda.	  

5 Ávinningur	  og	  hindranir	  	  

Í	  þessum	  kafla	  verður	  fjallað	  um	  kosti	  útikennslu	  og	  einnig	  nokkrar	  þær	  hindranir	  sem	  

gætu	  dregið	  úr	  vilja	  kennara	  til	  þess	  að	  nýta	  sér	  þessa	  kennsluaðferð.	  	  

5.1 Ávinningur	  af	  útikennslu	  	  

Lengi	  hefur	  verið	  vitað	  að	  það	  gerir	  börnum	  gott	  að	  fá	  hreyfingu,	  frískt	  loft	  og	  vera	  

í	  tengslum	  við	  náttúruna	  (Kristín	  Norðdahl,	  2005).	  Lýðheilsustöð	  ráðleggur	  að	  börn	  á	  

aldrinum	  6-‐12	  ára	  stundi	  markvissa	  hreyfingu	  í	  minnst	  60	  mínútur	  á	  dag.	  Að	  sjálfsögðu	  

hafa	  börn	  og	  unglingar	  mismikinn	  áhuga	  á	  hreyfingu	  og	  íþróttum	  og	  því	  þarf	  að	  taka	  tillit	  

til	  hvers	  og	  eins	  bæði	  hvað	  varðar	  viðfangsefni	  og	  getu.	  Þó	  svo	  að	  foreldrar	  gegni	  

lykilhlutverki	  í	  því	  að	  vekja	  áhuga	  barna	  og	  unglinga	  á	  heilsusamlegu	  líferni	  hefur	  skólinn	  

þar	  einnig	  stórt	  hlutverk,	  því	  börn	  eyða	  stórum	  hluta	  dagsins	  þar.	  Fyrir	  utan	  þá	  íþróttatíma	  

sem	  nemendur	  fá	  á	  skólatíma	  er	  mjög	  gagnlegt	  að	  nýta	  aðrar	  kennslustundir	  í	  

einhverskonar	  hreyfingu	  eða	  útiveru	  og	  fella	  þannig	  saman	  námsefnið	  og	  útiveruna.	  

Einnig	  ýtir	  aðlaðandi	  og	  skemmtileg	  skólalóð	  undir	  jákvæða	  útiveru	  og	  hreyfingu	  í	  

frímínútum.	  Gott	  er	  að	  virkja	  nemendur	  og	  starfsfólk	  skólans	  til	  þess	  að	  ganga	  og/eða	  

hjóla	  í	  skólann.	  Það	  að	  standa	  upp	  frá	  skólabókunum,	  hreyfa	  sig	  og	  teygja	  úr	  sér	  er	  mjög	  

gott	  til	  þess	  að	  skerpa	  athygli	  og	  losa	  um	  óróleika	  (Lýðheilsustöð,	  2008).	  Rannsóknin	  

Þyngd	  skólabarna	  og	  tengsl	  hennar	  við	  líðan	  og	  námsárangur	  sem	  var	  unnin	  á	  vegum	  

Heilsugæslustöðvarinnar	  á	  Akureyri	  á	  árunum	  2000-‐2001	  sýndi	  fram	  á	  ákveðið	  samband	  á	  

milli	  þyngdar,	  líðanar	  og	  námsárangurs	  nemenda	  í	  4.,	  7.	  og	  10.	  bekk	  grunnskóla.	  Engin	  

bein	  tengsl	  fundust	  þó	  á	  milli	  þyngdar	  og	  árangurs	  nemenda	  í	  námi	  en	  þó	  gaf	  það	  auga	  

leið	  að	  ef	  nemanda	  líður	  á	  einhvern	  hátt	  illa	  í	  skólanum,	  til	  dæmis	  vegna	  ofþyngdar,	  þá	  

kemur	  það	  ótvírætt	  niður	  á	  einbeitingu	  til	  náms.	  Hins	  vegar,	  ef	  nemenda	  líður	  vel	  í	  

skólanum	  og	  ber	  jákvætt	  viðhorf	  til	  hans	  er	  hann	  líklegri	  til	  að	  halda	  einbeitingunni	  og	  því	  

mun	  námsárangur	  vera	  betri	  (Magnús	  Ólafsson	  o.fl.,	  2003).	  	  

Rannsóknir	  hafa	  einnig	  sýnt	  að	  útikennsla	  hefur	  jákvæð	  áhrif	  á	  sjálfsmynd,	  

sjálfstraust	  og	  samvinnu	  nemenda	  svo	  og	  leiðtogahæfileika	  innan	  hópsins	  (Rickinson	  o.fl.,	  

2004,	  bls.	  23).	  Ensk	  rannsókn	  frá	  árinu	  2005	  þar	  sem	  fylgst	  var	  með	  25	  börnum	  í	  um	  það	  

bil	  8	  mánuði	  sýndi	  fram	  á	  að	  börn	  sem	  hafa	  fengið	  útikennslu	  vinna	  betur	  saman	  og	  hafa	  

öðlast	  betra	  sjálfstraust.	  Það	  er	  talið	  vera	  vegna	  þess	  að	  í	  útikennslunni	  fá	  þau	  tækifæri	  til	  

að	  læra	  á	  sínum	  forsendum	  og	  sýna	  sjálfstæði	  sitt	  (Murray	  og	  O’Brian,	  2005).	  	  

Þegar	  nemendur	  eru	  vanir	  því	  að	  vera	  mikið	  úti,	  læra	  þeir	  að	  klæða	  sig	  eftir	  veðri	  

og	  þeim	  lærist	  að	  það	  þarf	  ekki	  að	  vera	  leiðinlegt	  úti	  þó	  það	  sé	  ekki	  sól	  og	  blíða	  (Kristín	  

Norðdahl,	  2005).	  Þetta	  ýtir	  undir	  það	  að	  þeir	  láti	  ekki	  vont	  veður	  stöðva	  sig	  í	  að	  stunda	  

útivist	  utan	  skólatíma	  (Ann-‐Helen	  Odberg,	  2010,	  bls.	  61).	  Mörg	  börn	  í	  dag	  velja	  frekar	  að	  

vera	  inni	  að	  horfa	  á	  góða	  mynd	  þegar	  það	  er	  vont	  veður	  úti	  frekar	  en	  að	  fara	  út	  að	  leika	  

sér.	  Hins	  vegar	  þegar	  börn	  eru	  vön	  að	  vera	  úti	  í	  öllum	  veðrum	  átta	  þau	  sig	  á	  því	  að	  það	  er	  

alveg	  jafn	  gaman,	  ef	  ekki	  skemmtilegra	  að	  vera	  úti	  í	  örlítið	  krefjandi	  aðstæðum.	  Það	  getur	  

styrkt	  börn	  mikið	  líkamlega	  að	  ólmast	  úti	  til	  dæmis	  í	  miklum	  snjó	  og	  gæti	  veitt	  þeim	  

einhvers	  konar	  sigurtilfinningu	  að	  þora	  að	  fara	  út	  í	  hvaða	  veður	  sem	  er,	  sem	  eykur	  

sjálfstraust	  þeirra.	  

Sérfræðingar	  í	  skólum	  og	  leikskólum	  greina	  frá	  því	  að	  samskiptahæfileikar	  barna	  í	  

nútíma	  samfélagi	  fari	  versnandi.	  Mikilvægt	  er	  hefja	  vinnuna	  að	  góðum	  samskiptum	  á	  milli	  

nemenda	  sem	  allra	  fyrst	  og	  getur	  útikennsla	  verið	  góð	  til	  þess.	  Þar	  fá	  nemendur	  tækifæri	  

til	  að	  bæta	  færni	  sína	  á	  ýmsum	  sviðum	  og	  þar	  af	  leiðandi	  eflist	  sjálfstraust	  þeirra	  (Knight,	  

2011,	  bls.	  37-‐39).	  Í	  útikennslu	  mynda	  nemendur	  jákvæðari	  sambönd	  á	  milli	  samnemenda	  

sinna,	  kennara	  og	  samfélagsins	  í	  heild	  (Rickinson	  o.fl.,	  2004,	  bls.	  6).	  Í	  verkefninu	  Út	  um	  

mó,	  inn	  í	  skóg	  (Kristín	  Norðdahl,	  2005)	  tóku	  kennarar	  eftir	  því	  að	  samskipti	  leikskólabarna	  

sem	  fengu	  að	  leika	  sér	  úti	  í	  náttúrulegu	  umhverfi	  voru	  mun	  betri	  þar	  heldur	  en	  til	  dæmis	  á	  

leikskólanum.	  Þau	  börn	  sem	  áttu	  venjulega	  erfitt	  með	  samskipti	  gekk	  mun	  betur	  að	  

umgangast	  hin	  börnin	  í	  vettvangsferðunum.	  Kennararnir	  töldu	  að	  þetta	  gæti	  stafað	  af	  því	  

að	  börnin	  voru	  færri	  og	  á	  mun	  stærra	  svæði	  en	  vanalega.	  Umhverfið	  var	  friðsælt	  og	  

börnin	  í	  mun	  betra	  jafnvægi	  en	  á	  leikvelli	  leikskólans.	  	  

5.2 Hindranir	  í	  útikennslu	  	  

Það	  sem	  hefur	  helst	  hindrað	  útikennslu	  á	  Íslandi	  er	  vafalaust	  íslenska	  náttúran	  og	  veðrið	  

sem	  einkennir	  hana.	  Þó	  að	  margir	  kennarar	  og	  nemendur	  gætu	  sett	  það	  fyrir	  sig	  að	  fara	  út	  

í	  vondu	  veðri,	  þá	  þarf	  það	  að	  vera	  stefna	  skólans	  að	  láta	  það	  ekki	  hindra	  útivist.	  

Mikilvægast	  er	  að	  vera	  undirbúinn	  og	  klæða	  sig	  eftir	  veðri	  (Ann-‐Helen	  Odberg,	  2010,	  bls.	  

62	  og	  65).	  Margir	  telja	  ekki	  óhætt	  að	  fara	  út	  til	  dæmis	  í	  miklum	  vindi	  eða	  hríð	  og	  kjósa	  þá	  

frekar	  að	  halda	  sig	  innandyra.	  Það	  sem	  helst	  hindrar	  kennara	  í	  útikennslu	  erlendis	  er	  

hræðsla	  um	  öryggi	  og	  heilsu	  nemenda	  (Rickinson	  o.fl.,	  2004,	  bls.	  42).	  Mikill	  lærdómur	  

getur	  þó	  verið	  fólginn	  í	  því	  að	  fara	  út	  í	  vonda	  veðrið	  og	  standa	  það	  af	  sér	  eða	  gera	  eitthvað	  

sem	  maður	  þorði	  ekki	  áður.	  Finna	  hvernig	  vindurinn	  nærri	  því	  feykir	  manni	  um	  koll	  eða	  

klifra	  upp	  í	  hátt	  tré.	  Í	  rannsókn	  gerð	  var	  á	  sýn	  íslenskra	  barna	  á	  umhverfi	  sínu	  (Kristín	  

Norðdahl	  og	  Jóhanna	  Einarsdóttir,	  2014)	  kemur	  fram	  að	  íslensk	  skólabörn	  vilji	  fá	  tækifæri	  

til	  að	  taka	  áhættur,	  en	  þó	  undir	  leiðsögn	  fullorðinna.	  Þetta	  gefur	  vísbendingu	  um	  það	  

hversu	  mikilvægt	  það	  er	  að	  finna	  jafnvægi	  milli	  þess	  að	  hvetja	  börn	  til	  að	  taka	  áhættur	  og	  

að	  prófa	  nýja	  hluti	  og	  að	  tryggja	  öryggi	  þeirra.	  

Annað	  sem	  hefur	  verið	  sannað	  að	  dragi	  úr	  kennurum	  við	  að	  taka	  upp	  útikennslu	  er	  

tíma-‐	  og	  peningaskortur.	  Rannsókn	  frá	  árinu	  1999	  sýndi	  að	  þetta	  eru	  tvær	  helstu	  hindranir	  

í	  útikennslu	  (Harris,	  1999,	  bls.	  8).	  Útikennsla	  krefst	  oft	  meiri	  undirbúnings	  en	  kennsla	  inni	  í	  

skólastofunni.	  Einnig	  getur	  kostnaður	  orðið	  meiri	  til	  dæmis	  við	  að	  fjárfesta	  í	  efni	  og/eða	  

búnaði	  (Gilbertson	  o.fl.,	  2006,	  bls.	  12).	  Skólar	  hafa	  oft	  ekki	  mikil	  fjárráð	  og	  eru	  það	  þessir	  

hlutir	  sem	  oft	  sitja	  á	  hakanum.	  Kostnaðurinn	  getur	  verið	  fólginn	  í	  ferðalögum	  á	  milli	  staða,	  

kaupum	  á	  efnivið	  eða	  öðru	  sem	  notast	  er	  við	  í	  kennslunni	  og	  svo	  auðvitað	  í	  því	  að	  greiða	  

kennurum	  fyrir	  alla	  undirbúningsvinnuna.	  Útikennsla	  þarf	  þó	  ekki	  að	  vera	  svo	  

kostnaðarsöm.	  Margir	  skólar	  hafa	  fjölbreytt	  og	  gott	  umhverfi	  og	  því	  getur	  kennslan	  farið	  

fram	  á	  skólalóðinni	  eða	  í	  nágrenni	  skólans.	  Einnig	  er	  hægt	  að	  nota	  þann	  efnivið	  sem	  finnst	  

í	  náttúrunni	  svo	  sem	  spýtur,	  gróður	  og	  fleira.	  	  

Það	  getur	  verið	  krefjandi	  að	  skipuleggja	  útikennslu	  ef	  einhverjir	  nemendur	  í	  

hópnum	  eiga	  við	  fatlanir	  að	  stríða	  (Ann-‐Helen	  Odberg,	  2010,	  bls.	  65).	  Mikilvægt	  er	  að	  allir	  

hafi	  gott	  aðgengi	  að	  svæðinu	  og	  njóti	  sömu	  tækifæra	  til	  náms.	  Einnig	  þarf	  að	  huga	  að	  því	  

að	  allir	  geti	  verið	  virkir	  þátttakendur	  í	  starfinu	  án	  þess	  að	  finnast	  þeir	  vera	  byrði	  á	  hópnum	  

(Gilbertson	  o.fl.,	  2006,	  bls.	  51-‐52).	  Mörgum	  getur	  þótt	  of	  tímafrekt	  að	  undirbúa	  útikennslu	  

þar	  sem	  að	  svo	  mörgu	  er	  að	  hyggja.	  Að	  sjálfsögðu	  getur	  það	  verið	  erfitt	  og	  tímafrekt	  í	  

upphafi	  en	  þegar	  kennarar	  hafa	  fengið	  reynslu	  og	  orðið	  öruggari	  verður	  undirbúningurinn	  

auðveldari.	  	  

Þessir	  þættir	  gætu	  hindrað	  hvaða	  kennara	  sem	  er	  í	  að	  nýta	  sér	  umhverfið	  og	  

náttúruna	  í	  kennslu	  sinni,	  en	  að	  mati	  höfundar	  vegur	  ávinningurinn	  án	  efa	  mun	  þyngra	  en	  

hindranirnar.	  Ef	  kennarinn	  er	  vel	  að	  sér	  í	  fræðum	  sínum	  og	  þekkir	  nemendur	  sína	  vel	  ætti	  

ekkert	  að	  standa	  í	  vegi	  fyrir	  því	  að	  allir	  nemendur,	  þrátt	  fyrir	  mismunandi	  færni,	  njóti	  sín	  í	  

náttúrunni.	  	  

6 Lokaorð	  

Eins	  og	  komið	  hefur	  fram	  er	  útikennsla	  sú	  kennsla	  sem	  fer	  fram	  fyrir	  utan	  veggi	  

skólastofunnar,	  hvort	  sem	  það	  er	  í	  náttúrulegu	  eða	  manngerðu	  umhverfi.	  Hún	  byggist	  á	  

því	  að	  nemendur	  nálgist	  viðfangsefnið	  á	  öðruvísi	  hátt	  en	  þeir	  eru	  vanir	  og	  prófi	  sig	  áfram.	  

Námið	  fer	  fram	  í	  gegnum	  beina	  reynslu	  og	  skynjun	  og	  tengir	  það	  viðfangsefnið	  við	  daglegt	  

líf	  nemenda	  og	  dýpkar	  þekkingu	  þeirra.	  Nauðsynlegt	  er	  að	  brjóta	  upp	  hefðbundna	  kennslu	  

og	  er	  útikennsla	  kjörin	  aðferð	  til	  þess.	  Hana	  er	  auk	  þess	  hægt	  að	  nota	  í	  næstum	  því	  öllum	  

námsgreinum.	  	  

	   Kenningar	  Gardner,	  Piaget,	  Dewey	  og	  Vygotsky	  um	  nám	  styðja	  allar	  vel	  við	  

útikennslu.	  Þeir	  tala	  um	  að	  hver	  einstaklingur	  kýs	  mismunandi	  aðferð	  við	  að	  læra	  og	  því	  

þurfa	  kennarar	  að	  notast	  við	  eins	  fjölbreyttar	  kennsluaðferðir	  og	  hægt	  er.	  Þessir	  

fræðimenn	  leggja	  allir	  mikla	  áherslu	  á	  beina	  reynslu	  í	  námi	  barna	  en	  útikennsla	  snýst	  

einmitt	  um	  beina	  reynslu	  og	  verklegar	  æfingar.	  Þeir	  telja	  að	  nám	  þurfi	  að	  fara	  fram	  í	  

gegnum	  það	  sem	  er	  eðlilegt	  fyrir	  börnum,	  til	  dæmis	  leik	  og	  annað	  sem	  þau	  hafa	  áhuga	  á.	  

Útikennsla	  gefur	  möguleika	  á	  því	  að	  nemendur	  og	  kennarar	  séu	  í	  stöðugum	  samskiptum	  

og	  ræði	  um	  viðfangsefnið	  en	  í	  henni	  nota	  kennarar	  umhverfið	  til	  að	  skapa	  umræður	  við	  

nemendur.	  Vygotsky	  fjallaði	  einmitt	  um	  mikilvægi	  samræðunnar	  í	  námi	  barna	  og	  að	  þau	  

fái	  tækifæri	  til	  að	  tjá	  sig	  um	  upplifanir	  sínar.	  

	   Kennari	  sem	  notast	  við	  útikennslu	  þarf	  að	  vera	  góð	  fyrirmynd	  fyrir	  nemendur	  og	  

hafa	  mikinn	  áhuga	  á	  umhverfinu	  og	  náttúrunni.	  Hann	  þarf	  að	  þekkja	  nemendur	  sína	  vel	  til	  

að	  hann	  geti	  skipulagt	  kennsluna	  út	  frá	  hverjum	  og	  einum.	  Margar	  kennsluaðferðir	  er	  

hægt	  að	  nota	  í	  útikennslu	  svo	  sem	  verklegar	  æfingar,	  leiki,	  skapandi	  störf	  og	  

vettvangsferðir.	  Mikilvægast	  er	  að	  kennsluaðferðirnar	  ýti	  undir	  nám	  allra	  nemenda	  svo	  að	  

allir	  hafi	  sömu	  tækifæri.	  Auk	  þess	  er	  fjölbreytt	  námsmat	  mikilvægt	  svo	  að	  það	  sé	  sem	  

sanngjarnast,	  en	  það	  hentar	  ekki	  öllum	  nemendum	  að	  vera	  metnir	  á	  sama	  hátt.	  	  

	   Þrátt	  fyrir	  að	  útikennsla	  geti	  verið	  tímafrek	  í	  undirbúningi	  og	  skipulag	  hennar	  geti	  

raskast	  vegna	  veðurs	  eða	  annarra	  óvæntra	  uppákoma	  er	  ávinningur	  hennar	  mikill.	  

Líkamlegt	  heilbrigði	  eykst	  hjá	  nemendum	  auk	  þess	  sem	  hún	  hefur	  góð	  áhrif	  á	  samskipti	  

þeirra	  á	  milli.	  Einnig	  hefur	  það	  góð	  áhrif	  að	  gefa	  nemendum	  frí	  frá	  skólabókunum	  og	  er	  

einbeiting	  nemenda	  oft	  betri	  eftir	  útiveruna.	  Sjálfstraust	  og	  sjálfsvitund	  nemenda	  eykst	  og	  

hefur	  það	  góð	  áhrif	  á	  allt	  þeirra	  nám	  og	  daglegt	  líf.	  

Við	  gerð	  þessa	  verkefnis	  hefur	  þekking	  mín	  á	  útikennslu	  aukist	  til	  muna.	  Ég	  er	  

orðin	  sannfærð	  um	  það	  að	  útikennsla	  sé	  góður	  kostur	  á	  yngsta	  stigi	  grunnskólans	  og	  

hlakka	  ég	  mikið	  til	  að	  nýta	  mér	  hana	  í	  starfi	  sem	  grunnskólakennari	  í	  framtíðinni.	  Ég	  vona	  

að	  þetta	  verkefni	  hafi	  opnað	  augu	  einhverra	  fyrir	  þessari	  leið	  í	  kennslunni	  og	  að	  hún	  hvetji	  

kennara	  eða	  aðra	  kennaranema	  til	  að	  notast	  við	  hana	  sem	  hluta	  af	  fjölbreyttri	  kennslu.	  

Með	  því	  er	  ég	  vongóð	  um	  að	  við	  búum	  nemendur	  undir	  það	  að	  eiga	  gott	  og	  heilbrigt	  líf	  á	  

fallegu,	  vel	  hirtu	  landi.	  

